
Ágrip 

Í ritgerðinni er fjallað um hjátrú og busanir meðal íþróttafólks á Íslandi. 
Framkvæmd var eigindleg rannsókn og notast var við rýnihóp. Rýnihópurinn 
samanstóð af níu einstaklingum sem tengdir eru íþróttum og íþróttastarfi á 
einn eða annan hátt. Í rýnihópsviðtalinu var lögð áhersla á upplifun 
þátttakenda af hjátrú og busunum og kannað með hvaða hætti hjátrú og 
busanir koma fram í menningu íþrótta samkvæmt viðmælendum. Tekin 
voru viðtöl við sjö aðra íþróttamenn til að varpa betra ljósi á fyrirbærin. 
Leitað var eftir frásögnum hjá þátttakendum um hjátrú og busanir og 
skoðað með hvaða augum þátttakendur líta fyrirbærin.  

Rannsóknarspurningar ritgerðarinnar eru eftirfarandi:  
• Hversu algengar telja íþróttamenn hjátrú og busanir vera innan 

íþrótta á Íslandi? 
• Hvernig lýsa íþróttamenn hjátrú og busunum innan íþrótta á Íslandi? 

 Niðurstöður rannsóknarinnar leiddu í ljós að íþróttamennirnir sem rætt 
var við telja þessi fyrirbæri vera mjög algeng í íþróttaheiminum og vera 
mikilvæg einkenni hans.  

Samkvæmt gögnum þessarar rannsóknar er hjátrú nokkuð sem flestir 
íþróttamenn hafa einhvern tímann á íþróttaferli sínum kynnst og hafði 
íþróttafólkið sem rætt var við ákveðnar skoðanir á fyrirbærinu. Busanir 
töldu þátttakendur rannsóknarinnar eiga sér stað í flestum íþróttagreinum, 
þó á mismunandi hátt. Í flestum tilfellum sé aðeins um saklausa athöfn að 
ræða en í stöku tilfellum grófari athafnir og jafnvel mjög grófar. Busanir 
virðast samt sem áður vera viðurkenndar innan hópsins og hefðirnar 
tengdar þessum athöfnum, sama hversu grófar þær eru, virðast halda sér 
frá ári til árs og milli kynslóða. Ekki eru til aðrar íslenskar rannsóknir um 
hjátrú og busanir í íþróttum. 

Abstract 

Superstition and hazing in sports 
This goal of this thesis is to dig deeper into the world of sports and it’s 
environment with focus on superstition and hazing. This is examined 
through the eyes of the athletes. The influence that superstition and hazing 
have in sports environment and how the athletes experience them will be 
researched in this thesis. 

Interviews were taken with athletes from various sports. Participants 
were asked about their experience and stands regarding the issues. Most of 
the participants, nine athletes, were part of a focus group interview but 
also some individual interviews took part. The reason for them was to shed 
more light on the issues from other athletes in different sports then were in 
the focus group.  

The research questions that this thesis tries to answer are: Are 
superstition and hazing common in Icelandic sports? If so, in which way do 
they appear? 

The primary results show that those phenomenon’s, superstition and 
hazing, are common in sports and play a big part in it. Superstition is 
something that most athletes have had at some point during their career. 
The discussion in the focus group showed that the athletes all had their 
view about superstition and what affect it had on them.  

It looks like hazing plays at least some part in most sports. In most sports 
it is only an innocent ceremony but sometimes it can go beyond that. But it 
looks like these ceremonies are approved by the athletes no matter how 
cruel they are.  

Superstition and hazing are complex phenomenon’s. After this research 
there should be a basis to take it further and get a deeper and wider 
knowledge on those phenomenon’s in sports.  

 
 

 



 

7 

Efnisyfirlit 

Formáli ......................................................................................................... 3 
Ágrip ............................................................................................................. 5 
Abstract ........................................................................................................ 6 
Inngangur ..................................................................................................... 9 

1.1 Rannsóknarspurningar .................................................................. 10 
1.2 Uppbygging ritgerðarinnar ............................................................ 10 

2 Fræðilegur bakgrunnur og skilgreiningar .............................................. 11 
2.1 Hjátrú ............................................................................................. 11 

2.1.1 Rannsóknir á hjátrú ............................................................... 13 
2.1.2 Þjóðtrú á Íslandi ..................................................................... 14 
2.1.3 Hjátrú í íþróttum .................................................................... 14 
2.1.4 Sögur af hjátrú í íþróttum ...................................................... 15 

2.2 Manndómsvígslur/busanir ............................................................ 17 
2.2.1 Busanir í íþróttum .................................................................. 18 
2.2.2 Rannsóknir á busunum í íþróttum ......................................... 19 

2.3 Íþróttir ........................................................................................... 21 
2.3.1 Upphaf íþrótta og þróun þeirra ............................................. 21 
2.3.2 Íþróttir á Íslandi ..................................................................... 23 
2.3.3 Nútímaíþróttir ........................................................................ 24 

3 Framkvæmd rannsóknarinnar og rannsóknaraðferð ............................ 25 
3.1 Aðferðafræði rannsóknarinnar ..................................................... 25 
3.2 Þátttakendur ................................................................................. 26 

3.2.1 Val á þátttakendum ............................................................... 27 
3.2.2 Bakgrunnur þátttakenda og trúnaður ................................... 27 

3.3 Framkvæmd viðtala ....................................................................... 27 
3.4 Skráning og úrvinnsla gagna .......................................................... 28 

4 Hjátrú í íþróttum ................................................................................... 29 
4.1 Hvað er hjátrú? .............................................................................. 29 

4.1.1 Hjátrú eða reglufesta? ........................................................... 29 
4.1.2 Telja það ekki hjátrú .............................................................. 31 

4.2 Losna undan hjátrú ........................................................................ 33 
4.2.1 Hjátrúin rjátlast af manni með aldrinum ............................... 33 
4.2.2 Hjátrúin farin að trufla ........................................................... 35 



 

8 

4.3 Frásagnir af hjátrú ......................................................................... 36 
4.3.1 Hjátrú og klæðnaður .............................................................. 36 
4.3.2 Hjátrú og athafnir .................................................................. 38 
4.3.3 Hjátrú og matur ..................................................................... 39 
4.3.4 Hjátrú og tölur ....................................................................... 39 
4.3.5 Hjátrú og aðstæður ................................................................ 40 

5 Busun í íþróttum ................................................................................... 43 
5.1 Ólíkar tegundir busana .................................................................. 43 

5.1.1 Hefð ....................................................................................... 43 
5.1.2 Nýliðareglur ........................................................................... 44 

5.2 Viðhorf til busana .......................................................................... 46 
5.2.1 Afsaka eða gera lítið úr busunum .......................................... 46 
5.2.2 Niðurlæging ........................................................................... 48 

5.3 Tilgangur busana ........................................................................... 49 
5.3.1 Staða í liðinu, láta vita hvar hverjir standa ............................ 50 
5.3.2 Snýst um að hafa gaman ........................................................ 51 

6 Samantekt, umræða og lokaorð ............................................................ 53 
6.1 Óvissa um hjátrúarkennda hegðun ............................................... 53 
6.2 Reynsla og hjátrú ........................................................................... 54 
6.3 Busanir ........................................................................................... 55 
6.4 Lokaorð .......................................................................................... 56 

Heimildaskrá ............................................................................................... 57 
 



 

9 

Inngangur 

Hér er fjallað um fyrirbærin hjátrú og busanir í íþróttum. Skoðað er með 
hvaða hætti þau koma fram innan íþrótta og hvað einstaklingum sem 
stunda íþróttir finnst um hjátrú og busanir. Hjátrú hefur fylgt samfélagi 
manna frá fyrstu tíð og eru Íslendingar engin undantekning þar á. Í því 
samhengi má benda á trú manna á álfa og huldufólk upp til sveita áður fyrr. 
Angi af þessari trú virðist enn vera til staðar hér á landi og birtast til að 
mynda reglulega fréttir um steina sem færa þarf til, til dæmis vegna 
vegaframkvæmda, en síðan eru gerðar aðrar ráðstafanir, vegurinn er til 
dæmis færður til, í þeim tilgangi að styggja ekki álfa og huldufólk. Því er 
forvitnilegt að skoða hversu mikil áhrif hjátrú hefur á aðra þætti í okkar 
daglega lífi. Íþróttir eru vinsælar á Íslandi og stunda Íslendingar þær af 
kappi. Á Íslandi eru rúmlega 86.000 einstaklingar skráðir í aðildarfélög 
Íþróttasambands Íslands (ÍSÍ) sem jafngildir því að rúm 27% þjóðarinnar 
stundi íþróttir með íþróttafélagi innan ÍSÍ (Íþróttasamband Íslands, 2012).        

Margir eyða mjög miklum tíma í íþróttir og enn aðrir hafa íþróttir að 
atvinnu. Þess vegna er ansi mikilvægt fyrir þá að allt gangi vel í íþróttinni. Út 
frá þessu er hægt að skoða ýmislegt í menningu íþrótta og umhverfi þeirra. 
Það að æfa íþróttir getur verið mun flóknara en svo að einfaldlega mæta á 
æfingar og leiki. Því er spennandi að skoða hversu algengt fyrirbærið hjátrú 
er meðal íþróttamanna og hvernig hjátrú innan íþrótta kemur fram. Í 
íþróttum eru einstaklingar og hópar oft undir mikilli pressu þar sem lítið má 
út af bregða. Rannsóknir hafa sýnt fram á að íþróttamenn leita í hjátrú til að 
stjórna álaginu betur (Brevers, Noel og Nils, 2011). 

 Þegar skoðuð er menning íþrótta er einnig forvitnilegt að kanna hvernig 
busanir/manndómsvígslur fara fram. Innan íþróttanna myndast oft hópar 
sem eyða miklum tíma saman og skapa sér sína eigin menningu. Eitthvað 
sem hefur orðið að hefð hjá einum hópi heldur svo áfram meðal þeirra sem 
taka við keflinu. Hvers vegna hefðin er svo sterk og með hvaða hætti hún 
kemur fram er fróðlegt að skoða. Í þessu tilviki verður athugað hvernig þessi 
hefð að busa birtist í íþróttum á Íslandi. 

Ekki hafa verið framkvæmdar rannsóknir á þessum málefnum hér á landi 
og er því kominn tími til að skoða þessi fyrirbæri, þ.e. hjátrú og busanir, í 
íþróttum á Íslandi. Rannsókn þessi gefur nokkuð skýra mynd af því hvernig 
ástandið er í þessum málum og enn fremur er þetta grunnur sem hægt er 
að byggja frekari rannsóknir á í framtíðinni. Hægt er að skoða þennan hluta 

íþrótta út frá þjóðfræðilegum sjónarmiðum og kafa dýpra í hvort fyrirbæri 
fyrir sig. 

Í umræðunni er margra spurninga spurt, meðal annars hversu ríkjandi 
hjátrú sé meðal íslensks íþróttafólks, hversu ríkjandi busanir séu meðal 
þeirra og með hvaða hætti hjátrú og busanir komi fram. Margt af þessu 
verður skoðað nánar í þessari ritgerð. 

Eigindleg rannsóknaraðferð varð fyrir valinu í þessari rannsókn, en með 
eigindlegri aðferð er reynt að kafa dýpra í viðfangsefnið með því að fá 
frásagnir af þekkingu og reynslu þátttakenda af viðfangsefninu (Taylor og 
Bogdan, 1998). 

1.1 Rannsóknarspurningar 
Rannsóknarspurningar þessa verkefnis eru tvær: 

• Hversu algengar telja íþróttamenn hjátrú og busanir vera innan 
íþrótta á Íslandi? 

Hvernig lýsa íþróttamenn hjátrú og busunum innan íþrótta á Íslandi? 

1.2 Uppbygging ritgerðarinnar 
Ritgerðinni er skipt í sex kafla. Í fyrsta kafla er inngangur en þar er 
viðfangsefnið kynnt ásamt markmiði og tilgangi rannsóknarinnar. Í öðrum 
kafla er farið yfir fræðilegan bakgrunn rannsóknarinnar auk þess sem 
hugtökin hjátrú og busanir eru skilgreind. Þar er einnig farið yfir fyrri 
rannsóknir á viðfangsefninu. Í þriðja kafla er gerð grein fyrir 
rannsóknaraðferð, þátttakendum, framkvæmd rannsóknarinnar og 
gagnaúrvinnslu. Í fjórða kafla eru niðurstöður rannsóknarinnar um hjátrú 
kynntar. Í fimmta kafla gerð grein fyrir niðurstöðum rannsóknarinnar um 
busanir. Í sjötta og síðasta kafla er að finna umræður, samantekt og lokaorð 
þar sem niðurstöður rannsóknarinnar eru lagðar fram í fræðilegu samhengi.  

2 Fræðilegur bakgrunnur og skilgreiningar 

Í þessum kafla verður greint frá fræðilegum undirstöðum og skilgreiningum 
sem tengjast rannsóknarefninu. Farið er yfir sögu og skilgreiningar á hjátrú, 
busunum og íþróttum ásamt því sem fjallað er um kenningar og fyrri 
rannsóknir á viðfangsefninu. Til að útskýra viðfangsefnið sem best hefur 
kaflanum verið skipt í þrjá undirkafla, sá fyrsti fjallar um hjátrú, annar um 
busanir og sá þriðji um íþróttir. Í hverjum kafla verða viðkomandi 
viðfangsefni skýrð nánar og þau að lokum tengd saman.         

2.1 Hjátrú 
Hjátrú er fyrirbæri sem erfitt getur verið að festa hendur á og við fyrstu sýn 
getur það jafnvel virst kjánalegt og með öllu óþarft. Ástæðan er sú hversu 
huglægt það getur virst. Hvað er það sem fær einstaklinga og/eða hópa til 
að trúa því að ákveðin athöfn, hreyfing eða hugsun hafi bein áhrif á árangur 
þeirra án þess að nokkrar haldbærar sannanir séu til fyrir því? Hvað er það í 
mannlegri hegðun sem lætur einstaklinga eða hópa treysta á að 
framkvæmd eða fyrirbæri hafi áhrif á útkomu ótengds atburðar? Í þessari 
ritgerð er varpað ljósi á þessar spurningar. 

Settar hafa verið fram nokkrar skilgreiningar á hjátrú og samkvæmt 
Orðabók Webster (e.d.) er hjátrú hver sú trú sem byggð er á ótta og/eða 
fávísi og á sér engin þekkt lögmál innan vísindanna eða því sem venjulega er 
samfélagslega viðurkennt sem rétt hugsun, svo sem trú á happagripi, anda 
eða annað yfirnáttúrulegt og óútskýranlegt. Í Íslenskri orðabók (1996) er 
hjátrú sögð vera hindurvitni, kerlingabækur, trú á óraunverulega hluti eða 
trú á tilvist einhvers sem fer í bága við vísindalega heimsskoðun samtímans.  

Hjátrú getur tengst einni ákveðinni athöfn sem er framkvæmd eða 
ákveðinni rútínu/reglufestu sem viðkomandi verður að fara í gegnum. 
Rútína sem tengist hjátrú er skilgreind samkvæmt Womack (1992) sem 
óvenjuleg, endurtekin og ákveðin hegðun, gerð í von um jákvæða útkomu 
fyrir geranda, en í raun eru engin bein tengsl á milli hegðunar og útkomu 
atburðar. Samkvæmt skilgreiningu Símonar Jóns Jóhannssonar (1993) á 
hjátrú tengist hún einmitt því að fyrirboðar og athafnir eiga að hafa áhrif á 
framvindu mála til að forðast ólán og/eða auka gæfu og gengi. Orðið sjálft, 
hjátrú, virðist bera með sér neikvæða tilfinningu og eru til að mynda ýmsir 
sem tengja saman hjátrú og gáfur í neikvæðri merkingu. Það er að segja, að 

þeir sem eru hjátrúarfullir geti ekki verið gáfaðir ef þeir trúa svona vitleysu 
(Vyse, 1997).  

Við nánari skoðun kemur í ljós að hjátrú er einmitt eitthvað sem tengist 
því sem ekki er hægt að festa hendur á og er jafnvel ekki til. Segja má að 
hjátrú sé trú á fyrirbæri sem ekki er hægt að sanna og því eðlilegt að margir 
horfi með efasemdaraugum á þá einstaklinga og/eða hópa sem aðhyllast 
hjátrú. Sömu einstaklingar gætu jafnvel verið haldnir ákveðinni hjátrú án 
þess að gera sér endilega grein fyrir því. Hjátrú er vissulega mismikil hjá 
hverjum og einum einstaklingi eða hópi en hún er fyrirbæri sem er til staðar 
í samfélaginu. Þó getur verið erfitt, og í raun oft ómögulegt, að skilgreina 
eitthvað sem er huglægt. Í bókinni 7, 9, 13: Hjátrú Íslendinga í daglegu lífi 
eftir Símon Jón Jóhannsson (1993) er því velt upp hvort hjátrú tengist 
mögulega tilraun viðkomandi til að hafa stjórn á aðstæðum sem viðkomandi 
einstaklingur/hópur hefur lent í, aðstæðum sem hann stjórnar ekki. Hjátrúin 
er þá eitthvað sem viðkomandi leitar í til að trúa því að hann hafi stjórn á 
aðstæðum og allt sé í röð og reglu. Viðkomandi trúir því að á meðan allt sé í 
röð og reglu gangi allt vel en ef eitthvað óvænt gerist geti allt farið úr 
skorðum. Viðkomandi trúir því að allt óvænt eða óeðlilegt sé slæmt og riðlar 
það allri hugsun hans (Símon Jón Jóhannsson, 1993).  

Hvers vegna hallast einstaklingar eða hópar að hjátrú? Til eru kenningar 
þess efnis að hjátrú auki sjálfstraust, það er að segja að hjátrúin gefi 
tilverunni fastan punkt sem viðkomandi hefur þá stjórn á og í framhaldinu 
trúi hann því að hann geti gert betur en ella. Hjátrú getur því verið viðleitni 
einstaklings til að stjórna aðstæðum þar sem hann getur ekki haft áhrif á 
niðurstöðurnar. Einnig eru uppi tilgátur þess efnis að hjátrú sé misskilningur 
og stafi af því að viðkomandi einstaklingur/hópur hafi gert eitthvað ákveðið 
sem hefur haft ákveðnar afleiðingar. Í framtíðinni heldur viðkomandi 
einstaklingur áfram að tengja saman viðkomandi hluti þótt þeir séu í raun 
algjörlega ótengdir (Vyse, 1997).  

Þó að margt í sambandi við hjátrú kunni að virðast undarlegt í fyrstu 
byggir hún samt sem áður á reynslu manna og eftirtekt þeirra. Reynslan 
hefur kennt mönnum að haga sér með einum eða öðrum hætti við 
varasamar aðstæður og ef það hefur reynst vel í eitt skipti halda menn því 
áfram (Símon Jón Jóhannsson, 1999). Því má segja að sum hjátrú eigi sér 
langa sögu og verið getur að menn hafi ekki vitað betur fyrr á tímum og 
reynt að útskýra ákveðna atburði með eigin hegðun. Hefðin berst svo 
áfram, hugsanlega án þess að einhverjar forsendur séu fyrir henni í 
raunveruleikanum. 

2.1.1 Rannsóknir á hjátrú 

Við fyrstu sýn mætti ætla að með tæknivæddara og upplýstara samfélagi 
væri hjátrú nánast horfin. Hjátrú er þó enn til staðar og virðist hafa sterk tök 
á fólki, sérstaklega varðandi hluti sem eru framandi eða viðkomandi hefur 
ekki stjórn á. Vísindamenn hafa lengi reynt að finna ástæður þess að 
einstaklingar og/eða hópar taki upp hjátrú og einnig reynt að finna hver 
uppruni hjátrúar þeirra sé. 

Ein tilgátan um hjátrú er á þá leið að hún verði til út frá trú á það að 
ákveðin hegðun/hreyfing/athöfn auki líkur á því að óháður atburður eigi sér 
stað. Skinner gerði til að mynda fræga tilraun á dúfum árið 1948 sem átti að 
sýna fram á að dúfurnar tengdu saman ákveðna hegðun hjá sér og óháðan 
atburð sem kom í kjölfarið. Rannsóknin fór þannig fram að Skinner var með 
tvö búr með dúfum í og skipti hann þeim þannig að annar dúfnahópurinn 
fékk mat á óreglulegum tíma en hinn hópurinn fékk ávallt mat á sama tíma. 
Þær dúfur sem fengu alltaf mat á sama tíma komu að matnum um leið og 
þeim var færður hann og byrjuðu að borða. Dúfurnar sem fengu mat 
óreglulega héldu áfram að gera nákvæmlega það sama og þær gerðu þegar 
maturinn kom. Dúfa sem til dæmis var að snúa hausnum þegar maturinn 
hafði komið í eitt skiptið fór að snúa hausnum í gríð og erg og dúfa sem var 
að labba í hringi hélt áfram að labba í hringi við þessar aðstæður. Út frá 
þessari rannsókn vildi Skinner sýna fram á að trú á að ákveðin hegðun geti 
stuðlað að ótengdum atburði sé sterk.  

Langer (2006) segir að mannfólkið hafi tilhneigingu til að tengja sjálft sig 
við afleiðingar á öllu, burt séð frá því hvort það hafi í raun einhver völd yfir 
því sem gerðist. Í þessum tilvikum býr fólk sér til hjátrú sem tengist 
einhverju sem viðkomandi gerði og tengir hana svo við útkomuna, en í raun 
hafði það sem viðkomandi gerði ekki endilega áhrif á útkomuna. Þetta á 
einnig við í íþróttum og þá sérstaklega þar sem heppni hefur komið við 
sögu. Langer segir að fólk sjái ávallt tengsl milli atburðar og útkomu og geri 
því ráð fyrir að útkoman geti ekki alfarið ráðist af heppni sem viðkomandi 
einstaklingar hafa engin völd yfir. Fólk trúir því að veröldin sé „sanngjörn“ 
og að hæfni einstaklinga eigi að ráða för en ekki tilviljun eða heppni. 

Margir vilja ekki viðurkenna hjátrú sína eða halda því fram að 
smásérviska sé í raun ekki hjátrú. Í rannsókn sem unnin var af Gallup og 
Newport árið 1991 sögðust 56% Bandaríkjamanna ekki vera hjátrúarfullir en 
aftur á móti lásu 74% af þeim einstaklingum stjörnuspá sína reglulega. 
Gallup og Newport bentu á að hjátrú væri oft tengd fávisku og því væri fólk 
oft hikandi að viðurkenna hjátrú sína. Gallup og Newport túlkuðu 
niðurstöður rannsóknar sinnar á þá leið að þær gæfu til kynna að fólk ætti 
stundum erfitt með að viðurkenna hjátrú sína. 

2.1.2 Þjóðtrú á Íslandi 

Hvað gerir það að verkum að heil þjóð trúir á sömu hlutina án þess að sýnt 
hafi verið fram á að þeir eigi sér stoð í raunveruleikanum? Í þessu samhengi 
er þjóð skilgreind sem hópur fólks sem myndar eina heild. Hópurinn talar 
yfirleitt sama mál og á sér sameiginlega sögu og menningu (Garðar Gíslason, 
1997).  

Er hægt að tengja einhverja hjátrú beint við Ísland? Það er erfitt að 
tengja ákveðna hjátrú sérstaklega við Ísland þar sem hjátrú berst frá einum 
stað til annars og aðlagast aðstæðum þar. Hópar og þjóðir eru því ekki ólík 
að upplagi heldur lærir hver þjóð að bjarga sér á mismunandi hátt. Því er 
varasamt að tala um íslenska hjátrú þótt um sé að ræða algenga hjátrú hér 
á landi (Símon Jón Jóhannsson, 1999). Hjátrú innan landa er því frekar tengd 
aðstæðum hvers lands fyrir sig á hverjum tíma.  

2.1.3 Hjátrú í íþróttum 

Víða erlendis tengjast trú og hjátrú íþróttum á ýmsan hátt. Leikmenn 
kaþólskra þjóða signa sig fyrir kappleiki og biðja bænir, frjálsíþróttamenn 
snúa augliti sínu til himna og ákalla guð sinn áður en keppni hefst. Karlar og 
konur kyssa hálsmen sín, skerða ekki neglur og snúa sér í átt til Mekka.  

Mikil spenna ríkir oft fyrir íþróttamót og íþróttakappleiki. Ekkert má út af 
bera sem truflað gæti einbeitingu íþróttamannsins. Þetta andrúmsloft er 
tilvalinn jarðvegur fyrir hjátrú enda er algengt að íþróttamenn séu 
hjátrúarfullir. Hjátrúin er liður í því að skapa ákveðið hugarástand sem á að 
aðstoða íþróttamanninn þegar að keppni kemur. Menn halda fast í siði og 
venjur sem þeir hafa trú á að hjálpi þeim að ná góðum árangri en hafa að 
sama skapi illan bifur á því sem talið er ólánsmerki. Þó að hjátrú sé stundum 
persónubundin er hún í aðalatriðum svipuð milli manna og ekki virðist 
skipta máli hvaða íþrótt er stunduð né með hvaða íþróttafélagi er æft. 
Hjátrúin skýtur hvarvetna upp kolli sínum (Símon Jón Jóhannsson, 1999). 

Í einni rannsókn frá árinu 2011 sem gerð var á hjátrúarhegðun 
íþróttamanna gerðu 75,8% þátttakenda grein fyrir einni eða fleiri 
hjátrúartengdri hegðun í sambandi við íþrótt sína (Brevers, Noel og Nils, 
2011).  

Í rannsókn sem framkvæmd var í Hollandi á 197 einstaklingum í 23 
mismunandi keppnisliðum í fótbolta, blaki og íshokkí kom í ljós að 80,3% 
viðurkenndu þeir trú á ákveðna hjátrú eða hjátrúarathöfn sem þeir 
framkvæmdu fyrir leiki. Hver einstaklingur taldi upp 2,6 atriði sem hann 
framkvæmdi sem hluta af hjátrúarathöfn. Þessar hjátrúarathafnir voru allt 

frá því að vera í sömu skóm í öllum leikjum yfir í hluti eins og að verða að sjá 
töluna 13 á leið í leik, vera í treyjunni á vissum vegakafla á leiðinni í leik eða 
reykja sígarettu um morguninn á keppnisdegi. Ekki reyndist mikill munur á 
milli íþróttagreina (Schippers og Van Lange, 2006). 

En hver er munurinn á því að undirbúa sig fyrir keppni/leik eða fylgja 
ákveðinni reglufestu fyrir leiki sem flokkast undir hjátrú? Fræðimenn segja 
að það fari eftir væntingum/trú á því sem gerist í framhaldinu hvort um sé 
að ræða venjulegan undirbúning eða hjátrú (Schippers og Van Langer, 
2006). Í sumum tilfellum er auðvelt að greina hjátrú frá venjulegri reglufestu 
fyrir keppni/leik en oftast er erfitt að átta sig á að um sé að ræða hjátrú. 
Þess vegna átta einstaklingar sig stundum ekki á því sjálfir (Vyse, 1997). 

Rannsóknir erlendis hafa sýnt fram á að tengsl eru á milli hjátrúar og 
mikilvægi keppni/leiks. Í rannsókn Schippers og Van Lange frá 2006 komu 
fram skýr tengsl þar á milli. Íþróttamennirnir viðkenndu að þeir hugsuðu 
meira út í hjátrú fyrir mikilvæga leiki eða þegar mótherjinn var talinn jafn 
sterkur eða sterkari en þeirra eigið lið. Tengsl eru á milli hjátrúar og þess 
eða þeirra sem verið að keppa við, hið óþekkta í jöfnunni sem er þá 
mótherjinn. Ef hann er veikur er hið óþekkta veikara og því minni óvissa til 
staðar. Þegar andstæðingurinn verður sterkari er útkoman óvissari og þá 
gætir tilhneigingar til að ráða betur við aðstæður með því að trúa því að 
ákveðnir atburðir geti hjálpað til (Schippers og Van Lange, 2006). Íþrótta- og 
æfingasálfræði er sú fræðigrein sem rannsakar hegðun og hugsun þeirra 
sem eru í íþróttum og æfingum. Íþróttasálfræðingar hafa þurft að vinna 
með hjátrú í starfi sínu en samkvæmt þeim er hún ekki alltaf neikvæð og 
getur hjálpað íþróttamönnum að öðlast það sjálftraust sem þeir þarfnast til 
að læra nýja tækni við að höndla sálfræðistríðið sem oft fylgir krefjandi 
íþróttagreinum (Gill, 2000).  

2.1.4 Sögur af hjátrú í íþróttum 

Hjátrú í íþróttum getur komið fram á ýmsan hátt og til eru margar sögur af 
íþróttamönnum og hjátrú. Sem dæmi má nefna að margir leikmenn hafa 
mikla trú á tölum og eiga sér uppáhalds leiknúmer, eitt eða fleiri, sem þeir 
telja ákjósanlegri en önnur leiknúmer. Ótrú á ákveðin leiknúmer er einnig 
algeng og þá forðast menn að lenda á þeim tölum. Þessi ótrú verður oft til 
vegna biturrar reynslu, til dæmis ef mönnum hefur gengið illa eða þeir hafa 
slasast þegar þeir léku með óheillatöluna á bakinu (Símon Jón Jóhannsson, 
1999).  

Dæmi um íþróttamann sem trúði á óhappaflík er norska 
skautadrottningin Sonja Henie sem fullyrti að henni hefði ávallt mistekist í 

skautahlaupi þegar hún keppti í rauðri flík og því neitaði hún að keppa í 
rauðum flíkum þrátt fyrir að rauður væri einn af litunum í þjóðfána hennar 
(Þorsteinn Jósefsson, 1938).  

Röð leikmanna þegar þeir fara inn á völlinn skiptir suma leikmenn máli 
og margir vilja vera á sama stað leik eftir leik (Símon Jón Jóhannsson, 1999). 
Margir íþróttamenn eru mjög fastheldnir á það sem þeir gera rétt fyrir 
leikbyrjun. Sumir klæða sig ávallt á ákveðinn hátt, aðrir pússa skóna sína 
ævinlega fimm mínútum fyrir leik. Sumir vilja hengja fatnað sinn á sama 
snagann í klefanum, enn aðrir hafa fyrir reglu að gera ákveðnar æfingar fyrir 
hvern leik. Dæmi eru um að íþróttamenn forðist að láta taka myndir af sér 
fyrir íþróttakeppni, annars gangi þeim illa. Mörg íþróttafélög eru með 
lukkudýr, sérstaklega yngri flokkar. Oftast er um að ræða tuskudýr en fyrir 
kemur að þau séu lifandi (Símon Jón Jóhannsson, 1999).  

Í bandarískum háskóla, Texas A&M, er hefðin sú að grafa niður lukkudýr 
skólans við norðurinnganginn á fótboltaleikvanginum svo lukkudýrið geti 
snúið andlitinu í átt að stigatöflunni og horft á lið sitt vinna andstæðinga 
sína. Leikvangurinn var stækkaður eitt árið og var því ekki sjónlína á 
stigatöfluna frá þeim stað sem lukkudýrið var grafið. Þá var tekin ákvörðun 
um að kaupa aðra stigatöflu og setja upp í sjónlínu við lukkudýrið 
(Stephenson, 2002).  

Íþróttamenn tengja hjátrú oft við árangur sem þeir hafa náð. Örn 
Arnarson naglalakkaði sig til að mynda alltaf fyrir stórmót. Hann sagðist 
hafa byrjað á þessu fyrir Ólympíuleika æskunnar árið 1997 og þá hafi það 
gefist vel. Hann hélt þessu svo áfram fyrir öll stórmót (Jóhann Ingi 
Gunnarsson, 2001). Annað dæmi er handknattleiksmaðurinn sem var að 
undirbúa sig fyrir erfiðan leik. Dóttir hans átti afmæli og áður en hann lagði 
af stað að heiman borðaði hann brúnköku sem dóttirin hafði fengið að 
baka. Honum gekk mjög vel í leiknum. Nokkrum vikum síðar var hann aftur 
að fara að spila. Þá hittist svo á að dóttirin hafði aftur bakað brúnköku og 
hann fékk sér bita fyrir leikinn. Aftur gekk honum sérstaklega vel. Eftir þetta 
hafði hann það fyrir venju fyrir erfiða leiki að fá dótturina til að baka 
brúnköku og að lokum urðu hann og félagar hans Íslandsmeistarar (Símon 
Jón Jóhannsson, 1993).  

Það er einnig löngu vitað að afreksfólk í íþróttum notar ótrúlegustu hluti 
og aðferðir til að róa taugarnar og er hjátrú oft tengd því. Anna Úrsúla 
Guðmundsdóttir landsliðskona í handbolta segist ekki hafa taugar til að 
horfa á liðsfélaga sína taka vítaköst. Hún snýr alltaf baki í þann sem tekur 
vítið fyrir íslenska liðið. Anna segir þetta bara vera einhverja vitlausa hjátrú 
sem hún byrjaði á fyrir löngu (Sigurður Elvar Þórólfsson, 2011).  

Nýjasta sagan sem vert er að nefna er sagan af gullfisknum sem íslenska 
kvennalandsliðið í knattspyrnu var með á Evrópumeistaramótinu sem fór 
fram sumarið 2013. Gullfiskurinn, sem var gjöf til sjúkraþjálfara landsliðsins, 
var settur á grasið á vellinum þegar þær voru að fara að spila. Leikurinn 
gekk það vel að ákveðið var að halda þessari hefð áfram (Vísir, 2013). 
Afganginn af sögunni þekkja margir og fær gullfiskurinn nú ekki að halda 
áfram sem lukkudýr eftir slæmt tap. 

Eins og fram hefur komið eru til ótal margar sögur af hjátrú í íþróttum og 
af ýmsum toga. Sögurnar eiga það sameiginlegt að ganga út á að bæta 
frammistöðu íþróttamannsins þegar til átaka kemur. Það væri líklega hægt 
að skrifa heilu bækurnar um frásagnir íþróttamanna af hjátrú og er oft hægt 
að sjá spaugilegar hliðar á þeim en það getur þó verið misgaman fyrir 
íþróttamennina sjálfa sem eru haldnir hjátrú. Hjátrúin getur verið 
skemmtun en hún getur líka hindrað ánægju og framgang íþróttamannsins í 
íþrótt sinni. Í bók Símonar Jóns Jóhannssonar, 7, 9, 13 frá árinu 1993, er 
viðtal við Guðmund Guðmundsson, þáverandi þjálfara karlalandsliðs Íslands 
í handbolta. Þar segir hann frá hjátrú sem plagaði hann. Í tvígang gerðist 
það að köttur hljóp í veg fyrir bíl hans á leið í leik. Í bæði skiptin gekk illa í 
leikjunum og fór hann því að forðast að mæta köttum, sama hvernig þeir 
voru á litinn. Þetta var orðið að vandamáli þar sem það tók hann stundum 
óratíma að komast í leiki, sérstaklega þegar hann þurfti að aka í gegnum 
miðbæinn þar sem hann stoppaði alltaf þegar hann sá kött og bakkaði 
bílnum og sneri við. Önnur svipuð saga er af þjálfara í boltagrein sem mátti 
ekki lenda á rauðu ljósi. Þegar viðkomandi lenti á rauðu ljósi varð hann að 
snúa við og byrja upp á nýtt. Það gat því tekið langan tíma að komast í leiki. 
Það er ljóst að þegar hjátrúin er orðin svona sterk er hún hreinlega farin að 
trufla undirbúning fyrir leiki. 

2.2 Manndómsvígslur/busanir 
Seinni hluti rannsóknarinnar snýr að busunum í íþróttum. Busun er oftast 
röð hefða sem einstaklingar þurfa að ganga í gegnum til að öðlast virðingu 
ákveðins hóps, til dæmis bræðrafélags eða íþróttaliðs. Busanir eru ekki 
nýjar af nálinni en þær hafa fangað athygli almennings þar sem þessar 
hefðir hafa þróast frá því að vera frekar saklausar yfir í að vera athafnir sem 
geta ógnað líkamlegri og andlegri heilsu þátttakenda (Woods, 2007). 
Samkvæmt alþjóðlegum samtökum ríkisháskóla í Bandaríkjunum snúast 
busanir um athafnir eða aðgerðir sem hafa skaðleg líkamleg eða sálfræðileg 
áhrif, svo sem kvíða eða sem gerir lítið úr, niðurlægir eða vanvirðir 
einstakling, burt séð frá staðsetningu, ásetningi eða samþykki þátttakanda 
(Woods, 2007). Busanir virðast vera nokkuð algengar erlendis, sérstaklega í 

íþróttum en rannsakendur frá Alfred háskólanum í Bandaríkjunum áætluðu 
að meiri en 1,5 milljónir framhaldsskólanema lentu á einn eða annan hátt í 
busunum á ári hverju og að stór hluti þeirra tengdist íþróttum (Alfred 
University, 1999b). Busanir geta haft mismunandi áhrif á þann sem lendir í 
þeim og fólk getur upplifað atburði á ólíkan máta.  

2.2.1 Busanir í íþróttum 

Manndómsvígsla er nokkuð sem hefur þekkst um langa hríð og skipar 
stóran sess í viðleitni mannsins til að þroskast, stíga ný þrep í 
metorðastiganum og færa sig af einu stigi á annað. Til að setja slíka hluti í 
betra samhengi má nefna rannsóknir mannfræðingsins Arnold van Genneps 
sem birtust í bókinni The Rites of Passage (1960). Þar fjallar hann um það 
hvernig manneskjan færist á æviskeiðinu á milli laga samfélagsins sem hefur 
verið skipt í þrenns konar stig: Aðskilnað, millibilsástand og loks innlimun. Ef 
þetta er hugsað út frá leikmanni, sem er nýliði, má auðveldlega heimfæra 
þá breytingu, að byrja í nýju liði, inn í skiptingu van Genneps. Leikmaðurinn 
yfirgefur gamla liðið (aðskilnaður) og gengur til liðs við hið nýja. Þar þarf 
hann með einhverju móti að ávinna sér sess og virðingu (millibilsástand) uns 
hann verður hluti af liðinu (innlimun). Millibilsástandið er sá staður sem hér 
er hvað áhugaverðastur og kannski mikilvægastur þegar hugað er að því 
hvernig samstaða er mynduð og viðhaldið hjá félagsliðum. Þar geta busanir 
tengst því að leikmaðurinn þarf að vinna sér það inn með ákveðnum 
athöfnum að verða samþykktur inn í liðið og komast á stig innlimunar.  

Busanir eru ekki beinn hluti af íþróttum heldur eru þær fylgihlutur 
íþrótta. Ekki eru allir sammála því hvort busanir séu af hinu góða og styrki 
bönd milli liðsfélaga eða af hinu slæma og hafi ekki góð áhrif á liðsheildina. Í 
hugum margra eru íþróttir til þess að byggja einstaklinga upp en ekki að 
brjóta þá niður en íþróttamenn eiga í hættu að verða niðurlægðir í gegnum 
busanir.  

Þegar skoðað er hvað er algengast í busunum í bandarísku 
íþróttasamfélagi kemur ýmislegt fram og fróðlegt er að sjá hvar íslenskt 
íþróttasamfélag stendur í samanburði við það bandaríska. Það sem getur 
falist í busunum hjá bandarísku íþróttafólki er til dæmis mikil 
áfengisdrykkja, sem er algengasta hegðunin, að vera þjónar fyrir aðra 
leikmenn, að vera án svefns og matar, taka þátt í eða herma eftir 
kynferðislegum atburðum, borða ógeðslegan mat, gera símaat, stela úr 
búðum og vera bannað að umgangast ákveðið fólk. Alvarlegri hefðir eru 
ofbeldisfull hegðun gagnvart öðrum, að vera rænt eða skilinn eftir einhvers 
staðar einn. Hvað konur varðar virðist algengara að inntökuhefðirnar séu 

samfélagslega viðurkenndari og ekki jafn grófar og hjá karlmönnum. Dæmi 
um busanir hjá kvenmönnum er að sverja eiða, vinna sjálfboðavinnu, klæða 
sig upp fyrir samkomur hjá liðinu eða taka þátt í öðrum verkefnum sem 
byggja upp liðsandann. Karlmenn eiga því í mun meiri hættu á að vera 
hótað með ýktri og skaðlegri hegðun (Woods, 2007). 

Í bókinni Making the Team: Inside the World of Sport Initiations and 
Hazing (Holman 2004) er fjallað um busanir innan og utan íþrótta. Þar er 
fjallað um rannsóknir sem benda til þess að margar af innvígsluaðferðunum 
séu þannig útfærðar að þær eigi að kynna nýju meðlimina fyrir þeim sem 
valdið hafa og sýna þeim hver valdaröðin er innan liðsins. Innvígslur eru því í 
raun leið í gegnum hefðir til að upplýsa nýja meðlimi hóps um það hver 
staða þeirra í valdaröðinni innan hópsins er og einnig til að leggja áherslu á 
og byggja upp karlmennsku (Johnson 2011). Í íþróttum er nýliðum þannig 
gerð grein fyrir því að það eru eldri leikmennirnir sem hafa valdið (Holman, 
2004). 

 Samkvæmt þessu geta nýliðar oft ekki þvegið af sér nýliðastimpilinn 
þrátt fyrir að þeir hafi gengið í gegnum innvígsluathöfn. Það er því í raun 
ekki beinlínis um innvígslu að ræða eftir busun. Nýliðar virðast ekki vera 
orðnir fullgildir meðlimir þrátt fyrir að hafa gengið í gegnum sérstaka 
athöfn. 

 Aðilar innan bandarískra háskóla eru sammála um að busanir og 
innvígslur séu orðnar að vandamálum innan íþrótta í skólunum. Nýlega hafa 
til dæmis bæði NCAA, sem eru alþjóðleg samtök háskólaíþróttamanna, og 
samtök ríkisháskóla í Bandaríkjunum lagt fram reglur gegn busunum og 
gefið út námsefni sem tengist þeim ásamt því að styrkja námskeið sem 
snúast um að vinna gegn busunum innan bandarískra háskóla (Woods, 
2007). Staðan á Íslandi er hins vegar öðruvísi. Þar hafa komið upp tilvik þar 
sem lýsingar af busunum hafa ratað í fréttirnar en það hefur aldrei verið svo 
alvarlegt að einhver sérstök aðgerð hafi farið í gang til að sporna gegn 
busunum í íþróttum. 

2.2.2 Rannsóknir á busunum í íþróttum 

Busanir virðast vera mjög algengar innan íþrótta og segjast til að mynda um 
80% af íþróttamönnum í bandarískum háskólum hafa komið með einum eða 
öðrum hætti að einhvers konar innvígslum tengdum íþróttum (Hoover, 
1999). Í rannsókn sem gerð var árið 1999 af Alfred háskólanum í 
Bandaríkjunum og NCAA á 244 framhaldsskólanemum kom í ljós að af þeim 
framhaldsskólanemum sem stunduðu íþróttir höfðu 80% verið busaðir. Í 
rannsókninni kom einnig fram að um helmingur þessara íþróttamanna var 

látinn taka þátt í drykkjukeppnum og um tveir þriðju voru látnir taka þátt í 
niðurlægjandi athöfnum (Alfred University, 1999a). 

Í annarri rannsókn, sem framkvæmd var á 167 íþróttamönnum úr sex 
háskólum í Bandaríkjunum, var leitað eftir upplýsingum um það hvort 
íþróttamenn teldu busanir geta leitt til sterkari liðsheildar. Niðurstöðurnar 
bentu til þess að því meiri sem þátttaka í uppbyggilegum liðsathöfnum væri, 
því öflugri liðsheild væri talin vera innan hópsins. Þátttakendur voru aftur á 
móti þeirrar skoðunar að busanir og þátttaka í þeim bættu ekki samstöðuna 
(Van Raalte, 2007). Í rannsókn frá árinu 2011, sem gerð var á kanadískum 
skólaíþróttamönnum, var kannað hvað væri líkt og ólíkt með busunum í dag 
og aldagömlum hefðum sem tengjast því að verða talinn fullgildur meðlimur 
í ýmsum hópum. Niðurstöðurnar leiddu í ljós að þrátt fyrir ofbeldisfullar 
busanir, sem oft voru litaðar af „réttri goggunarröð“ og valdamisvægi, væri 
sú krafa samt sem áður sterk hjá mörgum nýliðum að þeir þyrftu að ganga í 
gegnum þetta til að tilheyra hópnum og öðlast viðkenningu (Johnson, 
2011). Sumir vilja því halda í hefðirnar þó að það gæti jafnvel verið betra að 
framkvæma busanir á jákvæðari hátt. Nýliðar vilja jafnvel ekki virðast 
veikburða ef þeim er sýnd vægð gagnvart þeim hefðum sem hafa viðgengist 
árum saman. 

Rannsókn sem framkvæmd var af Alfred háskólanum (1999a) sýndi að 
40% af þeim sem tóku þátt í rannsókninni tilkynntu ekki um busanir sem 
þeir vissu af. Ástæðan sem 36% þeirra sem svöruðu gáfu upp var sú að þeim 
fannst þeir ekki hafa neinn til að snúa sér til og 26% sögðust ekki vilja 
tilkynna vegna þess að þeir héldu að þeir fullorðnu myndu ekki vita hvernig 
ætti að taka á vandamálum tengdum busunum. Þarna sést hversu veik 
staða nýliða er. Það eru því ekki þeir sem munu uppræta busanir heldur þeir 
sem valdið hafa, skólastjórnendur og forráðamenn íþróttafélaga. 

Rannsóknir hafa sýnt að ein ástæða þess að ekki er brugðist við 
busunum er sú að viðkomandi busun/vígslun er áralöng hefð sem enginn vill 
hreyfa við (Miracle og Rees, 1994). Þó hafa rannsakendur frá Alfred 
háskólanum (1999b) komist að því að með því að leyfa minniháttar útgáfur 
af nýliðainnvígslum er ýtt undir grófari útgáfur að innvígslum. Það er því 
vandmeðfarið að bregðast við busunum. Er hægt að banna allar 
athafnir/hefðir af því að þær geta hugsanlega leitt til einhvers ills? Þetta er 
hluti af vandanum sem íþróttasambönd, þjálfarar og forsvarsmennn 
íþróttafélaga standa frammi fyrir. Er Ísland í sama vanda og virðist vera í 
Bandaríkjunum eða er þetta allt saklaust hér á landi? Busanir á Íslandi hafa 
aðeins verið í sviðsljósinu og hafa sumir lýst áhyggjum sínum vegna þeirra. 
Grein sem Ómar Ragnarsson (2012) birti á vefsíðu sinni fékk talsverða 

athygli en hún heitir „Set spurningamerki við „busun“ í formi pyntinga“. Út 
frá því var augunum beint að þeirri busanahefð sem hefur ríkt hjá íslenska 
karlalandsliðinu í handbolta sem gengur út á að rassskella nýliða í sturtu. 
Framkvæmdastjóri Handboltasambands Íslands sat þá fyrir svörum og sagði 
„Þetta er bara hefð og menn hafa ekki slasast að því ég best veit“ (Kolbeinn 
Tumi Daðason, 2012). Það er þó alltaf spurning um hvernig fordæmi menn 
vilja skapa fyrir yngri leikmenn og önnur lið. Það ætti að vera skýrt hvar 
mörkin liggja. 

2.3 Íþróttir 
Vísindamenn hafa sett fram ýmsar skilgreiningar um skipulagða 
íþróttastarfsemi og ein sú útbreiddasta er frá Duke, Huhman og Heitzler 
(2003) sem segja íþróttastarfsemi vera reglubundna og keppnismiðaða 
líkamlega hreyfingu sem hefur leiðtoga, þjálfara eða leiðbeinanda.  

Íþróttir eru hluti af veruleika og hversdagslífi samfélagsins þar sem 
þátttaka og ástundun er annað hvort stunduð af einstaklingunum eða 
einhverjum sem þeir þekkja. Hreyfing og íþróttir geta því oft verið stór hluti 
af daglegu lífi fólks. Þar geta myndast hópar í formi íþróttafélaga sem halda 
utan um æfingar, skipulag og samstöðu. Leið íþróttafélags frá því að vera 
„aðeins“ þátttakandi í að verða sigurvegari er nokkuð sem mörgum þykir 
áhugavert út frá mismunandi forsendum. Hvaða mataræði er vænlegt til 
árangurs? Hvernig á æfingakerfið að vera? Hvaða leikskipulag virkar? 
Hvernig á þjálfarinn að vera? Svona mætti lengi telja. Hluti af þátttöku í 
íþróttum tengist því að vera hluti af hóp, vera hluti af liði.  

Án þess að fólk sé endilega meðvitað um það, og jafnvel þekki ekki 
annað, stígur það inn í íþróttaheiminn og fer ósjálfrátt að fylgja þeim reglum 
sem til staðar eru. Það er því ansi margt sem spilar inn í menningu 
íþróttanna. Íþróttir geta haft svo mikla þýðingu fyrir þá sem stunda þær að 
þeir eru tilbúnir til að fara ýmsar leiðir til að standa sig vel.  

2.3.1 Upphaf íþrótta og þróun þeirra 

Íþróttir og íþróttaiðkun í einhverju formi er hægt að finna í nánast öllum 
samfélögum sögunnar þó að form þeirra sé vissulega ólíkt því sem við 
eigum að venjast í dag (Mandell, 1999).  

Vísindamenn hafa haft uppi ýmsar tilgátur um upphaf íþrótta og þróun 
þeirra. Helstu tilgátur vísindamanna eru þær að íþróttir hafi orðið til út frá 
einhverskonar streitulosun, forvitni eða leikjum sem menn stunduðu 
og/eða að íþróttir hafi orðið til út frá veiðihefðum eða metingi um styrk 
einstaklinga (Crowther, 2007). Vísindamenn eru almennt sammála um að 

hægt sé að læra mikið um samfélög með því að kanna leiki og íþróttir sem 
menn iðkuðu í frístundum sínum (Mandell, 1999). Þó svo að vísindamenn 
geri ráð fyrir að íþróttir í einhverju formi hafi verið stundaðar allt frá 
upphafi mannkyns eru fyrstu áþreifanlegu vísbendingarnar sem 
fornleifafræðingar hafa fundið um íþróttaiðkun frá miðsteinöld. Þessar 
vísbendingar eru hellateikningar af mönnum sem líta út fyrir að vera að 
keppa í hlaupi og af mönnum að glíma. Hellateikningar frá því um 7.000 til 
5.000 fyrir Krist hafa einnig fundist og sýna þær menn glíma og eru þeir 
umkringdir áhorfendum (Mandell, 1999). Teikningarnar eru vísbendingar 
um að á þessum tíma hafi menn stundað einhvers konar íþróttakeppni. 
Gera má ráð fyrir því að íþróttir á fornöld hafi ekki verið stundaðar með 
heilsu eða hag viðkomandi einstaklinga í huga heldur hafi frekar verið um 
ákveðna athöfn, trú eða skemmtun að ræða (Crowther, 2007).  

Það var svo í kringum 3.000 árum fyrir Krist sem skriflegar heimildir fara 
að koma fram um líf manna á þessum tíma. Í mörgum samfélögum virðast 
íþróttir hafa skipað stóran sess í lífi íbúanna. Íþróttir til forna virðast hafa 
tengst hernaðaræfingum í mörgum samfélögum en þó ekki öllum. Flest 
stærri samfélög sögunnar virðast hafa stundað íþróttir sem tengjast 
æfingum fyrir hernað, til dæmis bogfimi, skylmingar og glímu (Mandell, 
1999). Í Kína hafa fundist vísbendingar um að til forna hafi menn stundað 
keppni í fiskveiðum, sundi og hinum ýmsu bardagaíþróttum. Margir 
vísindamenn eru þeirrar skoðunar að Kínverjar hafi verið fyrstir til að 
innleiða siðferðisleg gildi í íþróttir og tengja saman íþróttir, hugleiðslu og 
almenna heilbrigði. Dæmi um þetta er Tai Chi sem þróaðist í Kína til forna. 
Sumir vísindamenn telja að upphaf fótbolta og annarra hópíþrótta megi 
einnig rekja til Kína en þar var stunduð íþrótt þar sem bolta var sparkað á 
milli manna með það að markmiði að koma honum ofan í holu sem gerð 
hafði verið á vellinum. Spilað var á velli þar sem veggir höfðu verið reistir 
hringinn í kring, boltinn var fylltur leðurbolti sem var bæði þungur og 
harður. Kínverjar stunduðu einnig leik sem líkist póló (Mandell, 1999). 

Helstu heimildir um íþróttaiðkun til forna koma aftur á móti frá Forn-
Grikkjum en íþróttir virðast hafa skipað stóran sess í samfélagi þeirra og 
jafnvel enn stærri sess en í nútímasamfélögum. Íþróttir og íþróttaiðkun hjá 
Forn-Grikkjum fléttaðist saman við trú og listir. Hægt er að finna margar 
höggmyndir frá þessum tíma sem sýna fólk stunda hinar ýmsu íþróttir. 
Helstu skáld Forn-Grikkja ortu um umhverfi þessa tíma og koma íþróttir þar 
við sögu. Plató og Hómer skrifuðu til að mynda um íþróttakeppni og 
umhverfi þeirra og Hómer hefur verið kallaður „fyrsti 
íþróttafréttamaðurinn“ vegna góðra lýsinga hans á umhverfi íþrótta 
(Sansole, 1988). 

Grikkir héldu Ólympíuleika á þessum tíma og kom mikið af fólki alls 
staðar að úr heiminum til að berja keppnina augum. Ólympíuleikarnir voru 
haldnir í Ólympíu í Grikklandi og samkvæmt sögum frá Grikklandi til forna 
var engin hátíð stærri en keppnin í Ólympíu. Það er talið að fyrsta keppnin 
hafi verið haldin árið 776 fyrir Krist og þurftu keppendur að vera Grikkir til 
að fá að keppa, í undantekningartilvikum var keppendum frá öðrum þjóðum 
leyft að taka þátt en það tengdist þá pólitík eða um var að ræða 
afburðaíþróttamenn. Keppendur þurftu að sverja eið þess efnis að þeir 
hefðu æft í tíu mánuði fyrir keppnina, svo voru 30 daga æfingarbúðir fyrir 
keppnina svo allir keppendur sætu við sama borð. Leikarnir voru haldnir á 
fjögurra ára fresti og var sérstök nefnd sem sá um leikana. Algjört vopnahlé 
ríkti í kringum leikana til að keppendur og áhorfendur kæmust leiða sína 
áhyggjulausir. Ólympíuleikarnir voru stór hátíð og kom fólk til þess að 
versla, selja vörur og hlusta á skáldin sem mætt voru til að lesa upp 
(Sansole, 1988). 

2.3.2 Íþróttir á Íslandi 

Frá fornu fari hvíla íþróttir á traustum grunni trúarbragða, allt frá dögum 
Forn-Grikkja. Þá var litið svo á að íþróttir væru hluti átrúnaðarins og afrek 
íþróttamannsins fórn hans til guðanna (Sansole, 1988). Í íslenskum 
fornritum kemur einnig fram að hvers kyns íþróttir tengdust ásatrúnni. 
Þetta sést til dæmis á því að einkenni og kostir hvers einstaks goðs voru 
gjarnan tengd íþróttaleikni þeirra og líkamsburðum. Þannig er Þór lýst sem 
hinum sterkasta, einkum er hann spennir sig megingjörðum sínum. Týr er sá 
hugaðasti og hraustasti. Heði er lýst sem mjög sterkum og sama á við um 
Viðar. Ullur er sá færasti með boga en bogfimi var mikil íþrótt til forna. 

Einnig virðast goðin hafa stundað íþróttakeppni sjálfum sér til 
skemmtunar, samanber sögu Snorra-Eddu um för Þórs til Útgarða-Loka. 
Menn sem létust í orrustu fengu eftir dauða sinn að dvelja í Valhöll. Þar 
voru þeir kallaðir einherjar og þeir skemmtu sér við íþróttir og bardaga. Þar 
sem Baldur var ónæmur fyrir vopnum virtust hin goðin fá útrás í þeirri íþrótt 
að fleygja að honum hvers kyns bitvopnum, vitandi þó af þeim spádómi að 
hann myndi verða veginn með einhverju vopni (Snorri Sturluson, e.d.). Í 
Völuspá er þess einnig getið að í upphafi, meðan allt var gott og ekkert 
missætti í heimunum, hafi æsir teflt hver við annan. Sama gerist eftir 
ragnarök þegar nýr heimur er risinn og jafnvægi komið á (Eddukvæði, 1999).  

Þetta viðhorf til íþrótta sem ríks hluta í persónuleika fólks gengur svo 
aftur í Íslendingasögum eins og öðrum fornum sögum á Norðurlöndunum. 
Fjölmörg dæmi eru um að íþróttaleikni sé hluti persónulýsinga og ekki 

aðeins það, heldur sterkur þáttur í spennu og uppbyggingu margra sagna. 
Þjóðsögurnar geyma einnig margar frásagnir af fornum íþróttahetjum eins 
og Gretti Ásmundarsyni og fleirum. Rímur og kvæði liðinna alda geyma 
einnig margan vitnisburð um mikilvægi íþrótta sem þjóðlífsþáttar og 
viðfangsefni einstaklinganna (Björn Bjarnason, 1950). Nú er svo komið að 
íþróttir hafa skipað einhvern sess í lífi flestra Íslendinga. Hjá flestum 
Íslendingum byrjar íþróttaiðkunin á barnsaldri en samkvæmt tölum frá 
Íþróttasambandi Íslands stundar um helmingur barna 15 ára og yngri 
skipulagt íþróttastarf undir handleiðslu félaga innan Íþróttasambands 
Íslands (Landlæknir, e.d.). Síðustu ár hefur svo orðið vakning í almennri 
heilsurækt en mikil aukning hefur orðið hjá líkamsræktarstöðum, ásamt því 
sem almenningur er farinn að sækja meira en áður í hina ýmsu hreyfingu 
(Morgunblaðið, 2009). 

2.3.3 Nútímaíþróttir 

Áhugi almennings á íþróttum hefur farið vaxandi með auknu aðgengi 
almennings og byltingu í upplýsingatækni. Stærstu íþróttaatburðirnir laða 
að fólk frá öllum heimshornum, eins og Ólympíuleikarnir til forna gerðu á 
sínum tíma, en nú getur fólk einnig fylgst með leikunum í gegnum sjónvarp 
og tölvur heima í stofu. Síðustu Ólympíuleikunum sem fram fóru sumarið 
2012 var til að mynda sjónvarpað beint til flestra landa heims (Digitaltrends, 
2012). Nú er svo komið að stærstu íþróttaviðburðirnir, eins og 
Ólympíuleikarnir, eru orðnir vinsælasta sjónvarpsefnið og er til að mynda 
mesta áhorf á sjónvarpsefni einmitt útsending frá Ólympíuleikunum í Kína 
árið 2008 þegar um 70% af heimsbyggðinni fylgdist með (Nielsen, 2008). 

 Stærstu íþróttaviðburðirnir eru oft notaðir til að stuðla að friði í 
heiminum eða koma mikilvægum skilaboðum áleiðis til fólks. 
Ólympíueldurinn er til að mynda tákn um samstöðu heimsins og merki um 
boðskap friðar (Olympics, e.d.) og FIFA, alþjóðasamtök um fótbolta, hafa 
barist gegn kynþáttahatri og mismunun í fótbolta með áberandi hætti í 
kringum helstu fótboltamót (FIFA, e.d.). 

Í dag stundar fólk á öllum aldri íþróttir, hvort sem er til almennrar 
heilsubótar eða sem keppnisgrein. Fræðimenn hafa farið að horfa til tengsla 
íþrótta og heilsu en fjölmargar rannsóknir hafa sýnt fram á fjölþættan 
ávinning reglulegrar hreyfingar hjá bæði fullorðnum og börnum 
(Department of health, 2004; Rowland, 1990). 

3 Framkvæmd rannsóknarinnar og rannsóknaraðferð 

Í þessum kafla verður greint frá þeirri aðferðafræði sem notast var við 
rannsóknina ásamt því sem markmið rannsóknarinnar verða útlistuð. 
Rannsókninni verður einnig lýst sem og þeirri aðferð sem notuð var við 
öflun gagna. Það verður einnig gerð grein fyrir vali á þátttakendum 
rannsóknarinnar ásamt því að fara yfir framkvæmd, öflun og úrvinnslu 
gagna. Ákveðið var að afla gagna með eigindlegum aðferðum til að fá 
upplýsingar um upplifun og sýn þátttakenda á viðfangsefninu.  

3.1 Aðferðafræði rannsóknarinnar 
Fræðimenn nýta rannsóknir til að öðlast nýja og/eða dýpri þekkingu á 
viðfangsefni sínu. Í félagsvísindum eru tveir meginflokkar rannsókna sem 
vísindamenn nota við rannsóknir sínar, megindlegar rannsóknir og 
eigindlegar rannsóknir. Munurinn á þessum tveimur aðferðafræðum liggur í 
því hvernig fræðimaðurinn nálgast viðfangsefni sín og hver markmið 
viðkomandi fræðimanns eru með rannsókninni. Þessum aðferðum er svo 
skipt í nokkra undirflokka eftir því hvernig rannsóknin fer fram.  

Við þessa rannsókn var það metið sem svo að viðfangsefnið kallaði á 
eigindlega rannsókn þar sem meginmarkmiðið var að ná fram upplifun 
þátttakenda af busunum og hjátrú og tíðni þeirra. Í framhaldinu var leitast 
við að öðlast dýpri skilning á viðfangsefninu og til þess var notast við reynslu 
þátttakenda af hjátrú og busunum. Þar sem eigindlegar aðferðir byggja 
niðurstöður sínar fremur á orðum og túlkunum frekar en beinum 
tölfræðilegum upplýsingum/tölulegum gögnum var ákveðið að þær ættu 
betur við hér. 

Markmiðið með eigindlegum rannsóknum er að öðlast dýpri skilning á 
hegðun og skýra svo mynstrið sem birtist. Við eigindlegar rannsóknir er talið 
heppilegra að notast við smærri og skarpari úrtök heldur en stærri 
slembiúrtök (Burns og Bush, 2006). Rannsakandinn leggur ekki upp með 
ákveðna tilgátu sem hann ætlar að staðfesta eða hrekja heldur þróar hann 
með sér ákveðið sjónarhorn samhliða þeim upplýsingum sem hann hefur 
aflað sér. Gagnaöflunin snýr að því að skilja þátttakendur. Með eigindlegri 
aðferð er kafað dýpra í viðfangsefnið og rætt við þátttakendur um hluti sem 
væri flóknara að útskýra á einfaldan og stuttan hátt. Niðurstöður úr 
eigindlegum aðferðum eru því oft ítarlegri og meira lýsandi fyrir þann hóp 

sem þátttakendur tilheyra heldur en úr megindlegum aðferðum (Taylor og 
Bodgan, 1998). 

Við þessa rannsókn var ákveðið að rýnihópur væri besta nálgunin. 
Viðtölin fela það í sér að rannsóknargagna er aflað með beinum 
orðaskiptum rannsakandans við viðmælendur sína og milli viðmælendanna 
sjálfra (Helga Jónsdóttir, 2003). Rýnihópaviðtöl eru tekin við hóp fólks 
samtímis en þau geta bæði verið stöðluð og óstöðluð en hér var ákveðið að 
þau yrðu óstöðluð og fengju að fljóta fram. Rýnihópaviðtöl eru meðal 
annars notuð í þeim tilgangi að afla upplýsinga um sameiginlega reynslu og 
viðhorf þátttakanda til ýmissa mála. Ávinningurinn af viðtölum er sá að þar 
geta fengist miklar upplýsingar á tiltölulega skömmum tíma og mörg ólík 
sjónarhorn komið fram (Helga Jónsdóttir, 2003). Rýnihópaviðtöl eru 
eigindleg rannsóknaraðferð sem notuð er til að öðlast betri skilning á 
viðhorfum og reynslu tiltekins hóps gagnvart ákveðnu viðfangsefni 
rannsóknar. Hugtakið rýni á við um markvissa nálgun. Rýnihópar eru ólíkir 
öðrum hópum að því leyti að markmið þeirra er ekki að sækjast eftir 
sameiginlegu áliti hópsins eða samþykki hans. Tilgangurinn er hins vegar að 
skoða mismunandi viðhorf og reynslu þátttakenda (Krueger, 1994). Sami 
óstaðlaði viðtalsrammi og notaður var fyrir rýnihópinn var svo sendur á 
nokkra einstaklinga til að fá enn skýrari mynd á rannsóknarefnið. 
Einstaklingarnir sem voru valdir aukalega gengdu einnig því hlutverki að 
auka dreifingu íþróttagreina, kyns og aldurs. Þessir einstaklingar svöruðu 
þessum opnu spurningum, á sinn hátt í gegnum tölvupóst. 

3.2 Þátttakendur 
Ákveðið var að einn rýnihópur myndi nægja sem úrtak í þessa rannsókn. 
Litið var svo á að ekki myndu koma fram aðrar afgerandi niðurstöður út frá 
því að kalla saman annan rýnihóp. Af nægju var að byggja frá einum 
rýnihóp. Þátttakendur voru alls sextán talsins og voru níu af þeim 
þátttakendur í rýnihópnum. Hinir sjö voru fengnir til að segja sögur sínar af 
hjátrú og busunum svo rannsakandi myndi öðlast betri heildarsýn á efnið. 
Þessir sjö voru kallaðir til vegna þess að þeir komu úr öðrum 
íþróttagreinum, höfðu annað kyn eða annan aldur en þeir einstaklingar sem 
tóku þátt í rýnihópnum.  

Þátttakendum var gerð grein fyrir því að þeir yrðu ekki nafngreindir og 
ekki yrði hægt að tengja þá við ummæli sín í ritgerðinni. Haft var samband 
við þátttakendur sem ekki voru í rýnihópnum í gegnum samskiptavefinn 
Fésbók eða í gegnum tölvupóst. Venjan er ekki að taka viðtöl út frá 

tölvusamskiptum en rannsakandi treysti því að viðmælendur hefðu fengið 
skýrar upplýsingar og gætu svarað á heiðarlegan og uppbyggilegan hátt. 

Þátttakendum var gerð grein fyrir því hvað færi fram í viðtölunum og út 
á hvað rannsóknin gengi. Ekki var um staðlaðar spurningar að ræða í 
rannsókninni en viss rammi með opnum spurningum var hafður til 
hliðsjónar.  

3.2.1 Val á þátttakendum 

Val á þátttakendum miðaðist við að fá íþróttamenn úr sem flestum ólíkum 
íþróttagreinum til að afla sagna úr mismunandi íþróttagreinum. Reynt var 
að fá fólk sem hafði mikla reynslu úr sinni íþrótt. Það skipti þó ekki öllu 
hversu langt viðkomandi hafði náð í íþróttinni þó að það skaðaði ekki því 
reynslan úr hinum ýmsu aðstæðum er oft ríkari hjá þeim einstaklingum. Val 
á þátttakendum miðaði einnig að því að fá nokkuð jafna kynjaskiptingu og 
ágæta aldursdreifingu.  

3.2.2 Bakgrunnur þátttakenda og trúnaður 

Íþróttamennirnir sem þátt tóku í rýnihópnum voru eftirfarandi: 
Handboltakona um þrítugt, badmintonkona um þrítugt, frjálsíþróttamaður 
um tvítugt, karlkyns körfuboltaþjálfari um þrítugt, körfuboltakona um 
þrítugt, karlkyns körfuboltaþjálfari um þrítugt, knattspyrnumaður um 
tvítugt, sundmaður um þrítugt, handboltamaður um þrítugt, kvenkyns 
knattspyrnuþjálfari um fertugt, fimleikakona um tvítugt, golfkona um 
tvítugt, sundkona um tvítugt, knattspyrnukona um þrítugt, 
knattspyrnumaður um þrítugt og íshokkímaður um tvítugt. Það er álit 
rannsakanda að ekki sé hægt að gefa frekari upplýsingar um hagi 
íþróttamannanna þar sem tiltölulega auðvelt yrði að tengja þær við 
einstaklingana. 

Haft var samband við Persónuvernd og þurfti ekki sérstakt leyfi fyrir 
þátttöku viðmælenda.  

3.3 Framkvæmd viðtala 
Eins og gengur og gerist þurfti að hafa samband við allmarga aðila til að fá 
næga þátttöku í rýnihópsviðtalið. Almennt var fólk þó áhugasamt um 
viðfangsefnið en hafði þá ekki tök á að komast í viðtal. Rýnihópsviðtalið fór 
fram í húsakynnum Háskóla Íslands og stóð það í 1 klukkustund og 10 
mínútur. Viðtalið fór fram 2. mars 2013 og var tekið upp á diktafón. Fólkið 
sem tók þátt í rýnihópnum þekktist sumt og aðrir könnuðust við sum 
andlitin. Fólk virtist nokkuð spennt að fá að vita hvernig til tækist. Viðtölin 

hófust þannig að þátttakendur skiptust aðeins á að svara þeim spurningum 
sem spyrill kastaði fram. Þannig gekk það í nokkra hringi þar til umræður 
fóru almennilega af stað. Ákjósanlegra hefði verið ef þátttakendur hefðu 
haft meiri skoðanir á rannsóknarefnunum en vissulega gekk þó vel að ræða 
þau. Tveir þátttakendur sáu að miklu leyti um að koma sínum skoðunum á 
framfæri án þess að vera endilega spurðir. Aðrir voru hlédrægari. Þeir sem 
voru í hópíþróttunum höfðu frá mun meiru að segja þegar kom að busunum 
en þeir sem voru í einstaklingsíþróttum. Fólk virtist hafa gaman af að heyra 
sögur af hjátrú og busunum annarra og var létt yfir hópnum. Í lok viðtalsins 
þurftu tveir að drífa sig á æfingu og tveir byrjuðu að spjalla saman um 
eitthvað allt annað því þeir þekktust. Því var viðtalið svolítið endasleppt. 
Rannsakandi hefði viljað fá einhverjar vangaveltur í lokin þó að þeir sem 
hefðu þurft að fara á æfingu hefðu læðst út. 

Viðtölin sem fóru fram eftir rýnihópsviðtalið fóru fram í gegnum 
tölvupóst. Þau viðtöl fóru fram á tímabilinu mars 2013 til maí 2013.  

3.4 Skráning og úrvinnsla gagna 
Rýnihópsviðtalið var tekið upp á diktafón og var síðan afritað orðrétt. 
Einstaklingsviðtölin fóru fram í gegnum tölvupóst. Eftir að allra gagna hafði 
verið aflað voru þau tekin saman og þau flokkuð. Gögnin voru marglesin yfir 
og voru dregin fram meginþemu, notast var við opna kóðun þar sem merkt 
var við það sem skipti máli (Esterberg, 2002). Því næst voru ákveðin þemu 
greind á kerfisbundinn hátt (Silverman, 2010). Ákveðið var að skipta 
greiningunni upp eftir tveimur meginþáttum rannsóknarinnar, hjátrú og 
busunum. 

Þemu sem komu fram í hjátrú: 
• Hvað er hjátrú?  
• Losna undan hjátrú. 
• Frásagnir af hjátrú. 

Þemu sem komu fram í busunum: 
• Tegundir busana. 
• Tilgangur busana. 
• Viðhorf til busana. 

4 Hjátrú í íþróttum 

Í þessum fyrri kafla niðurstaðna er fjallað um frásagnir og upplifun 
þátttakenda af hjátrú. Allir þátttakendur höfðu reynslu af hjátrú í 
íþróttaheiminum. Fjallað er um helstu áhrifin sem hjátrú hefur haft á 
þátttakendur og er svo frásögnum þeirra af hjátrú gefið mikið rúm. 

Hér verður greint frá þeim þemum sem komu fram í umfjölluninni um 
hjátrú: 

• Hvað er hjátrú?  
o Hjátrú eða reglufesta, 
o telja það ekki hjátrú. 

• Losna undan hjátrú. 
o Hjátrúin rjátlast af manni með aldrinum, 
o hjátrúin farin að trufla. 

• Frásagnir af hjátrú. 
o Sögur af hjátrú. 

4.1 Hvað er hjátrú? 
Hér er hugtakið hjátrú skoðað út frá hugmyndum þátttakenda. Einnig er 
fjallað er um hvaða skilgreiningu þeir setja í hugtakið hjátrú. 

4.1.1 Hjátrú eða reglufesta? 

Eins og komið hefur fram hér að ofan er oft ekki alveg full vissa meðal 
fræðimanna um það hvar mörkin liggja milli hjátrúar og reglufestu (rútínu). 
Margir telja að það sem íþróttamenn geri til dæmis fyrir leiki sé ekki 
endilega hjátrú, þó að það sé ávallt það sama. Það kom einmitt glögglega 
fram hjá viðmælendum að þeir væru í sama vanda með að greina þessi 
mörk: 

Sundmaður um þrítugt: „Ég geri alltaf sömu hlutina fyrir keppni, sömu 
æfingarnar en ég veit ekki hvort það sé hjátrú.“ 

Margir vildu ekki kalla undirbúning sinn hjátrú. Ástæðan var sú að þeim 
var yfirleitt sama þó að eitthvað brygði út af vananum: 

Badmintonkona um þrítugt: „Ég hef aldrei verið með neina svona hjátrú 
en ég er alltaf sem sömu rútínuna þegar ég er að fara að keppa. Það er samt 

alls ekkert þannig að ég haldi að eitthvað slæmt gerist ef ég geri þetta ekki. 
Þetta er meira undirbúningur fyrir keppni. Mér finnst samt að ef [ég] sleppi 
einhverju þá sé ég ekkert að spá í að ég muni spila illa.“  

Einn þjálfari færði fram sömu rök fyrir sinni rútínu: 
Körfuboltaþjálfari um þrítugt 2: „Maður reynir að haga undirbúningi eins 

líkum og hægt er en ég myndi ekki kalla það hjátrú, frekar að halda 
spennustigi réttu. Til dæmis er æfing fyrir leik hjá mér alltaf eins, það eru 
vissar rútínur sem við förum í gegnum og vissar sendingar, drill, skotdrill og 
svo er farið inn í klefa á eftir og það er sagt hverjir byrja inn á. Það eru 
nefnilega sumir sem fara að hugsa um það hverjir eiga að byrja og hvern þú 
átt að dekka. Það er sama rútína fyrir leik, við hittumst inni í klefa og það er 
mæting 75 mín. fyrir leik en það er ekki nein hjátrú. Það þarf ekki að vera 
mættur akkúrat 75 mín. fyrir leik. Svo er fyrsti fundur fyrir leik um 
klukkutíma fyrir leikinn og svo er farið út og síðan korter fyrir leik er aftur 
fundur. Þá er einhver rútína í upphitun en ég held að það sé engin panik ef 
eitthvert drill fer úrskeiðis. Það má alveg breyta ef einhverjum finnst það 
betra. Maður reynir að hafa vissa rútínu og mér finnst það betra.“ 

Samt er eins og mikið kapp sé lagt í rútínuna sjálfa. Það skiptir íþróttafólk 
greinilega oft miklu máli hvernig undirbúningurinn eða rútínan er:  

Knattspyrnumaður um þrítugt: „En svo til dæmis þegar gengur vel þá 
reynir maður að hafa rútínuna alveg eins allan daginn fyrir leikinn. Þá er ég 
að meina að sofa jafnmikið og síðast, vakna á sama tíma og síðast og ég 
reyni að halda þessu öllu eins.“ 

Enn aðrir leggja meira upp úr rútínunni og nota hana til að finna ástæður 
fyrir því ef illa gekk í keppninni. Klárlega er um hjátrú að ræða ef málum er 
svo háttað: 

Fimleikakona um tvítugt: „Ég hef ákveðna rútínu sem ég geri og geri 
hana alltaf eins því ég held að ef ég breyti út af henni muni ég klúðra 
einhverju. Ef ég klúðra einhverju reyni ég ósjálfrátt að finna ástæðu fyrir því 
af hverju mér gekk illa og finn eitthvað sem ég gerði öðruvísi en venjulega.“ 

Íþróttamenn sem hafa öðlast reynslu í gegnum árin hafa kannski hugsað 
meira um þessa hluti. Þeir eru ef til vill meðvitaðri um mikilvægi andlega 
hlutans og reyna að láta ekki neitt hafa áhrif á það.  

Knattspyrnuþjálfari um fertugt: „Þetta er orðið svolítið langt síðan, 
þannig að ég man það varla, en jú, örugglega. En svo spurning: Var þetta 
hjátrú eða vani? Allan minn feril var ég með mörg númer meðan margir vilja 
alltaf hafa sama. Ég man ekki hvenær ég tók þessa ákvörðun að vera ekki 
með hjátrú og man ekki hvort ég var með eitthvað slíkt í gangi fram að því. 

Svo er það spurningin: Er það hjátrú eða ekki ef þú ert með einhverja 
andlega rútínu sem þú ferð yfir í hausnum? En það var samt sumt sem ég 
varð að gera alltaf.“ 

Fólk átti það til að tengja þessa hluti saman, líkt og ekki ríkti vissa um 
hvað væri rútína og hvað væri hjátrú eða hvort þetta væri sami hluturinn: 

Sundkona um tvítugt: „Já, ég var með hjátrú í sundinu og það var alltaf 
viss rútína sem ég varð að gera rétt áður en ég stakk mér til keppni. En þó 
það sé nú svona viss rútína sem maður gerði alltaf bara til að gera sig 
tilbúna fyrir keppni var það ekki alveg heilagt ef eitthvað þurfti út af bregða 
frá þessari rútínu.“ 

Skiljanlega velta ef til vill ekki allir íþróttamenn því fyrir sér hvort þeir séu 
haldnir hjátrú eða ekki. Margir vilja kannski ekki þurfa að bæta því við sem 
óþarfa áhyggjum eða aukastressi að vera að hugsa hvort þeir séu haldnir 
hjátrú eða ekki. Þá er þægilegra að hugsa þetta einfaldlega sem rútínu sem 
róar taugarnar. En skilgreiningin á hjátrú á oft við þegar rútínurnar eru 
orðnar mjög sérstakar og verða að vera í sérstakri röð o.s.frv. Þó má ekki 
gleyma því að það eru ekki allir með hugtakið hjátrú á hreinu þar sem þeir 
hafa ekki kynnt sér skilgreiningu þess. Ef svo væri myndu einhverjir 
væntanlega átta sig á því að þeir væru haldnir hjátrú. 

4.1.2 Telja það ekki hjátrú 

Út frá því sem áður hefur verið rætt er skiljanlegt að sumir vilji ekki kalla 
athafnir sínar og gjörðir hjátrú til að það fari ekki að hafa of truflandi áhrif á 
frammistöðu þeirra og undirbúning:  

Knattspyrnuþjálfari um fertugt: „Ég trúi ekki á það, en það eru samt 
svona vissir hlutir, eins og að vera á sama stað í klefanum og þess háttar. En 
ég vildi það ekki, það var meðvitað út frá íþróttasálfræðinni að það 
skemmdi fyrir manni að vera með eitthvað svona. En ég var aftur á móti 
með svona rútínu sem ég fór í gegnum í höfðinu út frá íþróttasálfræðinni, 
þannig að ég gerði í rauninni alltaf sömu hlutina en mér finnst ekki hægt að 
flokka sem hjátrú. Eins og í landsliðinu var það þannig að sá sem var með 
flesta leiki valdi númer á undan. Ég fékk því að byrja að velja númer. En ef 
önnur á eftir mér valdi sama númer skipti ég bara um númer þótt ég hafi átt 
rétt á því. Þegar ég var yngri var ég alltaf með mitt númer en mér finnst það 
heldur eiginlega ekki vera hjátrú. Ég held að ég hafi almennt verið laus við 
hjátrú. En það voru alltaf einhverjir haldnir hjátrú í kringum mann.“ 

Þessi einstaklingur gæti einnig verið svo meðvitaður um sálfræðilega 
hluta íþrótta að hann hafi forðast það að vera haldinn mikilli hjátrú. 

Það getur einnig verið svo að sumir hugsi ekki mikið út í það að þeir séu 
haldnir hjátrú. Þeir eru kannski rólegir að eðlisfari og afslappaðir en eru 
samt sem áður með vott af hjátrú án þess að vera meðvitaðir um það. Þá 
má spyrja hvort hjátrúin hafi í raun mikil áhrif: 

Körfuboltaþjálfari um þrítugt: „En svo var það líka með matinn, hvað var 
maður að borða? Ég tengdi það aldrei við hjátrú, heldur frekar hvað manni 
leið ágætlega af og ef mér gekk einnig vel þá hélt ég mér við það.“  

Rannsakandi: „Það er þá hugsanlega orðið að einhverri hjátrú?“ 
Körfuboltaþjálfari um þrítugt: „Já, kannski og svo ef manni gekk illa þá 

var það líka klukkan hvað var maður að borða. Ég var mjög nákvæmur með 
það. Var maður til dæmis að borða klukkutíma áður en maður mætti eða 
tveimur tímum áður en maður mætti? Ég kannast ekki mikið við beina 
hjátrú að öðru leyti.“ 

Sumir hlutir geta svo verið til að efla liðsheildina þótt í raun og veru megi 
tengja þá við hjátrú: 

Körfuboltakona um þrítugt: „Hann [lukkubangsi] er með en það er ekkert 
svona mikið. Ég var meira að segja búin að gleyma honum, það var til dæmis 
ein sem kippti honum með í höllina. Hann er með okkur í klefanum og það 
er bara svona skemmtilegt liðsdæmi frekar en hjátrú.“ 

Svo eru það hlutir sem teljast augljóslega til hjátrúarkenndrar hegðunar 
og vissulega má kannski tengja hana einnig við þráhyggjukennda hegðun 
eins og viðmælandinn bendir á: 

Íshokkímaður um tvítugt: „Varðandi hjátrú, þá hefur maður heyrt 
endalaust af sögum af því úr hokkí. Ég er ekki hjátrúarfullur sjálfur og það er 
ekkert sem ég geri sem gæti talist hjátrú, held ég. Reyndar setur maður til 
dæmis gallann á sig á vissan hátt en það er líklega skyldara einhvers konar 
áráttuhegðun á vægu stigi, til dæmis fer ég alltaf í vinstri skautann fyrst en 
það er alls ekki vegna þess að ég haldi að ég tapi ef ég geri það ekki.“ 

Eins og áður hefur komið fram voru þátttakendur ekki alltaf vissir um 
hvenær hjátrú var að ræða. Íþróttafólk gæti þess vegna gert eitthvað 
ákveðið fyrir leiki en ekki hugsað mikið út í það eða lagt mikla þýðingu í 
athöfnina. Því má leiða líkur að því að ekki ríki full vissa um hvað hjátrú er 
þegar að þátttakendur segja eitt vera hjátrú en annað ekki, þótt að það sem 
ekki sé sagt vera hjátrú flokkist undir hjátrú.   

4.2 Losna undan hjátrú 
Hér er fjallað um þau áhrif sem hjátrú getur haft á íþróttafólk. Mjög algengt 
var meðal þátttakenda að hjátrú þeirra minnkaði eftir því sem þeir urðu 
eldri og reynslumeiri. Hjátrú á það svo til að hafa truflandi áhrif í heimi 
íþróttamannsins. 

4.2.1 Hjátrúin rjátlast af manni með aldrinum 

Sumir tengja hjátrú við stress og virðast þau tengsl eiga við rök að styðjast 
eins og fram kemur hjá viðmælendum þegar þeir tala um að þeir hafi verið 
hjátrúarfyllri er þeir voru yngri. Íþróttafólk er vissulegra stressaðra i upphafi 
ferils síns, enda ekki með mikla reynslu. Það fer svo hugsanlega eftir því 
hversu örugg og róleg manneskjan er að eðlisfari hvort viðkomandi treysti 
mikið á utanaðkomandi hluti líkt og hjátrú. Það kom þó nokkuð skýrt fram 
meðal nokkurra viðmælenda minna að þeim fannst hjátrúin minnka með 
aldrinum: 

Frjálsíþróttamaður um tvítugt: „Ég var svona meira þegar ég var yngri.“ 
Þá eru til dæmi um að fólk reyni jafnvel að finna eitthvað sem geti orðið 

happahlutur og tengir velgengni sína við einhvern hlut en ekki eigin 
verðleika og öfugt ef illa gengur: 

Körfuboltakona um þrítugt: „Það er það sama hjá mér, þetta var mest 
þegar maður var yngri. Er maður með sömu greiðsluna fyrir leikinn eða í 
sömu fötunum? En svo hefur þetta bara rjátlast af mér. En það var þannig 
að maður sannfærði sig um ýmislegt, til dæmis ef maður borðaði eitthvað 
sem átti að vera gott og gekk samt illa þá var það einhverju öðru að kenna. 
Ef maður tapaði og það var eitthvað happa með í leiknum þá var það 
eitthvað annað sem lét mann tapa. Ég held að ég sé ekki með neitt svona 
núna. Þetta er bara alveg dottið út. Ég held að það sé einmitt vont að vera 
fastur í því að þetta þurfi að vera svona.“ 

Með aldrinum fer fólk að treysta meira á sjálft sig og þekkir sjálft til 
einnig betur. Það getur jafnvel skapað aukaálag ef einstaklingur nær ekki að 
framkvæma ákveðna rútínu eða taka ákveðinn hlut með í keppni. Það segir 
sig sjálft að það mun ekki hjálpa til við undirbúning íþróttamannsins fyrir 
keppni: 

Handboltamaður um þrítugt: „Það er líka að t.d. þegar verið er að spila 
erlendis eða í ferðum með landsliðinu hefur einstaklingurinn enga stjórn á 
því hvenær er hægt að fara í búðina eða á veitingastað. Maður er kannski í 
rútu í tíu tíma og það er bara stoppað á bensínstöðum á leiðinni. Þá er 

ekkert hægt að vera með svona áráttu, maður hefur bara ekki tækifæri til 
þess. Þá hverfur þetta bara endanlega ef það var eitthvað fyrir.“ 

Íþróttafólk fer svo að átta sig á því að undirbúningur fyrir leiki felst í mun 
fleiru en að treysta eingöngu á rútínu sem framkvæmd er morguninn fyrir 
leik. Ungt fólk á hugsanlega erfiðara með það að átta sig á því því það er svo 
stressað að hugsanir þeirra eru óskýrar. Vissulega er unga fólkið þó búið að 
leggja á sig alla vinnuna á æfingum og er tilbúið til keppni vegna þessa. Þá 
er mjög líklegt að stressið spili stóran þátt fyrir keppni og taugarnar séu 
róaðar með vanaföstum rútínum. En eins og margir segja virðist stressið 
minnka með aldri og reynslu: 

Handboltamaður um þrítugt: „Ég get tekið undir að þegar maður er að 
stíga sín fyrstu skref í meistaraflokki þá er maður í sama bolnum og svoleiðis 
en svo áttar maður sig á því að undirbúningurinn er lengri en bara sami 
dagur eða jafnvel dagurinn á undan, maður lærir að gera það sem lætur 
manni líða vel. Það er þá að borða vel alla vikuna og sofa vel alla vikuna. 
Hvað ég borða eða hvað ég geri skiptir mig engu máli á keppnisdag. Ég veit 
um stráka sem þurfa til dæmis að senda boltann í ákveðinni rútínu í 
upphitun og ef það klikkar er allt ómögulegt. Þetta er samt aðallega hjá 
yngri og óreyndari leikmönnum, maður áttar sig svo á því að þetta hefur 
enginn áhrif.“ 

Þó að hjátrú minnki með árunum getur verið að fólki sé farið að þykja 
vænt um sínar rútínur og þær geti verið einkennismerki þeirra. Þó að maður 
sé orðinn fullorðinn með mikla reynslu getur verið gott að geta leitað til 
gamals vinar í hjátrúnni til að hjálpa örlítið til við krefjandi aðstæður:  

Sundkona um tvítugt: „En þegar ég varð eldri fjaraði hjátrúin svolítið út, 
eða ég treysti alla vega ekki einungis á hana en ég held að reynslan og betri 
þekking á sjálfri mér andlega hafi gert það að verkum að ég þurfti ekki 
endilega að halda áfram að gera þessa rútínu. Ég hef keppt á mörgum 
stórmótum með besta sundfólki heims og þekki sumt af því og held að 
flestallir hafi einhvers konar hjátrú eða alla vega vissa rútínu sem þeir gera í 
undirbúningi fyrir keppni. Allavega tók maður alveg eftir því hjá sumum ef 
eitthvað var áberandi og öðruvísi. En mér finnst það bara skemmtilegt að 
taka eftir því og fylgjast með því sem fólk gerði fyrir keppni. Þetta gerir 
íþróttamanninn svolítið einstakan og frábrugðinn öðrum. Það eru ekki allir 
eins og fólki finnst mjög misjafnt hvernig best sé að undirbúa sig og á hvað 
það trúir.“ 

Þátttakendur eru að langmestu leyti sammála um að hjátrúin hafi verið 
sterkari þegar þeir voru yngri og má hugsanlega tengja það við reynsluleysi 
og stress. 

4.2.2 Hjátrúin farin að trufla 

Þó að hér að ofan sé minnst á að hjátrúin geti hjálpað til við að róa 
taugarnar og maður geti treyst á góðan vin í hjátrúnni getur hjátrúin einnig 
haft þveröfug áhrif. Hjátrú getur einfaldlega tekið það mikið yfir í 
undirbúningi íþróttamannsins að hún verður skaðleg. Nokkrir viðmælendur 
virtust vera meðvitaðir um að hjátrúin væri farin að trufla einbeitingu þeirra 
í keppnum. Nokkrir tóku þá meðvituðu ákvörðun að losa sig undan 
hjátrúnni. Þar getur einnig verið um ómerkileg atriði að ræða eins og að 
þurfa ávallt að verða sér úti um nýjan útbúnað: 

Sundmaður um þrítugt: „Ég hætti bara að spá í þessu en þetta var líka 
aðeins farið að trufla mig. Ég þurfti alltaf að vera að redda mér nýjum 
sundgleraugum.“ 

Stundum verða þetta flóknari aðgerðir:  
Frjálsíþróttamaður um tvítugt: „Ég var svona meira þegar ég var yngri. Ég 

ákvað að leggja þetta á hilluna því þetta var farið að trufla mig stundum. Ég 
var farinn að sofa í keppnisbúningnum daginn fyrir keppni en núna reyni ég 
bara að hafa þetta sem fjölbreytilegast og er bara búinn að leggja þetta á 
hilluna og þetta er miklu betra bara finnst mér.“ 

Stundum getur verið um að ræða alls konar þráhyggjukennda hegðun: 
Frjálsíþróttamaður um tvítugt: „[Kvenmannsnafn] er að þjálfa mig og 

hún hefur talað um að þegar hún var að byrja í frjálsum var hún um 19 ára 
og þá ákvað hún að leggja alla hjátrú á hilluna því hún var orðin svo slæm í 
þessu. Hún var í fimleikum áður og þá þurfti til dæmis brúsinn að vera í 
einhverri vissri fjarlægð frá dýnunni þegar hún var að æfa og keppa og helst 
á einhverri línu. Eitthvað svona rugl og hún ákvað að losa sig við þetta þar 
sem þetta var farið að trufla hana svo mikið.“ 

Þegar einn viðmælandi var spurður hvað mundi gerast ef hann gæti ekki 
fengið Mars-súkkulaði sem hann fær sér alltaf fyrir mikilvæga leiki eða hann 
gæti ekki klæðst happafötum, var svar hans á þessa leið:  

Handboltakona um þrítugt: „Nei, nei, þá hugsa ég bara: Ef þetta verður 
happa verður þetta bara happa. Það verður þá bara happa eftir leikinn ef ég 
hugsa svoleiðis. Ég myndi ekki láta þetta trufla, en Mars er aftur annað mál, 
ég myndi láta redda því.“ 

Þótt svona frásagnir séu vissulega skemmtilegar og þær gefa leiknum og 
lífinu svolítinn lit er samt sem áður fróðlegt að rýna í svona hugsanahátt. 
Merkilegt er hvað litlir hlutir geta haft mikil áhrif á það hvernig fólk hugsar. 
Það að þurfa alltaf að fá sér Mars fyrir leiki getur virðst ansi skrítin hegðun 
en er fullkomlega rökrétt hvað leikmanninn varðar. En í flestum tilvikum vill 

fólk ekki festast í svona hegðun og fer þá markvisst að losa sig við hana og 
oft er það þannig að fólk er meðvitað að passa sig á að vera ekki of 
hjátrúarfullt til að koma í veg fyrir svona aðstæður. Fram kom hjá flestum 
viðmælendunum að þeir væru þeirrar skoðunar. 

4.3 Frásagnir af hjátrú 
Hér verða frásagnir þátttakenda af hjátrú í aðalhlutverki. Þó að allir hafi 
sínar sögur að segja af hjátrú eru þær það keimlíkar að hægt er að skipta 
þeim í flokka. Sögurnar tengjast allar því að reynt er að hafa stjórn á 
aðstæðum með því að hafa einhverja utanaðkomandi þætti á hreinu sem 
eiga að hafa áhrif á útkomu íþróttaiðkunar. 

4.3.1 Hjátrú og klæðnaður 

Þegar öllu er á botninn hvolft virðist hjátrú á einhvern hátt og á einhverjum 
tímapunkti algeng hjá íþróttamönnunum. Ef íþróttamennirnir sem rætt var 
við sögðust ekki vera eða hafa verið hjátrúafullir sjálfir höfðu þeir sögur að 
segja af öðrum íþróttamönnum.  

Í næstu köflum er að finna sögur íþróttamannanna sem gefa þessari 
rannsókn mikið gildi. Sögurnar gefa innsýn í mannlega hegðun og hvernig 
íþróttamenn takast á við krefjandi aðstæður. Nokkrar frásagnir tengjast 
hjátrú og klæðnaði: 

Sundmaður um þrítugt: „Ég get allavega byrjað að segja frá því að ég 
þurfti alltaf að vera í bláum fótboltasokkum þegar ég var að keppa í 
sundinu. Ég þurfti alltaf að klæðast þeim þegar ég var að keppa og einnig að 
vera með ný gleraugu. Þetta var samt meira þegar ég var yngri og hefur 
minnkað núna.“ 

Handboltakona um þrítugt: „Þetta er rosalega fatnaðartengt hjá mér. Ég 
er búin að vera Íslandsmeistari þrjú ár í röð og ég er alltaf í sömu 
hjólabuxunum og alltaf í sama toppnum. Til dæmis fyrir mikilvæga leiki er 
ég alltaf í sama fatnaði.“ 

Badmintonkona um þrítugt: „Ertu þá ekki bara alltaf í því sama?“ 
Handboltakona um þrítugt: „Nei, það er eitthvað búið að skiptast út og 

orðið ónýtt og líka ef mér gengur ógeðslega illa fer ég aldrei aftur í það.“ 
Körfuboltaþjálfari um þrítugt: „Ég man ekki eftir að hafa farið í gegnum 

miklar pælingar þegar ég var að keppa. Ekkert sem tengist þessari hjátrú, en 
það var reyndar eitthvað í sambandi við skóna. Ef eitthvað betur gekk að 
hitta í gömlu skónum átti maður þá eitthvað að vera að skipta um skó 
akkúrat núna?“ 

Körfuboltaþjálfari um þrítugt 2: „Ég hélt einmitt að ég væri ekki með 
neina hjátrú en svo fór maður að rifja upp ... og þá mundi ég að ég spilaði til 
dæmis alltaf í sömu sokkunum á sínum tíma. Það endaði á því að sokkarnir 
voru búnir og ég var bara með lufsurnar eftir. Þá fór maður bara í þessa 
sokka yfir aðra sokka. Á endanum voru þeir alveg ónýtir og þá voru engir 
aðrir happasokkar. En þegar maður fór að þjálfa, til dæmis þegar maður 
hugsar bara aðeins til baka, fórum við í bikarúrslitin um daginn og þá valdi 
ég mér jakkaföt sem ég hafði unnið í og taldi vera happajakkafötin mín. Ég 
hugsaði með mér að ég hefði aldrei tapað titli í þessu fötum en það virkaði 
svo ekki. Þau eru núna komin lengst inn í skáp.“ 

Knattspyrnumaður um tvítugt: „Ég hef alveg verið svona líka, til dæmis 
verið í sama bolnum. Það var til dæmis þannig þegar ég kom í meistaraflokk 
á sínum tíma var ég alltaf í sama bolnum. Það var einnig einhvern tíma líka 
sú hjátrú hjá mér að setja alltaf hægri legghlífina á mig fyrst og svo hina á 
eftir, þetta hljómar mjög órökrétt í dag. Ég er alls ekki versta dæmið um að 
vera með leghlífarnar á vissan hátt, einn strákur sem ég man eftir kom út af 
í hálfleik alveg brjálaður og reif af sér sokkateipið þar sem hann gleymdi að 
setja vinstri legghlífina á sig á undan og þurfti hann því að gera þetta aftur. 
Hann var þá búinn að hugsa um þetta allan fyrri hálfleikinn og þetta búið að 
eyðileggja leikinn fyrir honum.“ 

Körfuboltaþjálfari um þrítugt: „Það er líka hægt að nefna að það eru svo 
sumir sem vilja ekki klæða sig í liðsbúninginn fyrr en rétt fyrir leik.“ 

Handboltakona um þrítugt: „Það er ein í liðinu með mér sem getur til 
dæmis ekki keppt í neinu nýju, ekki nýjum sokkum, nýjum topp eða neinu. 
Alltaf þegar við fáum nýja keppnisbúninga þá verður hún að fá þá degi áður 
og fá að taka æfingu í honum. Þetta tengist því að hún hafði slitið krossbönd 
eða eitthvað slíkt í einhverju nýju. Það er því eitthvað tengt meiðslum. Hún 
tekur það ekki í mál að klæðast einhverju nýju og fara svo að keppa. Svo 
gleymdist þetta einu sinni og það var bara sagt við okkur fyrir leik að hér 
væru nýir keppnisbúningar og hún var bara alveg miður sín. Þetta var bara 
alveg skelfilegt. Það þurfti alltaf að passa mjög vel upp á þetta.“ 

Frjálsíþróttamaður um tvítugt: „Ég hef einmitt lent í svipuðu. Ég meiddi 
mig einu sinni þegar ég var að henda spjóti og þetta var í fyrsta skipti sem 
ég hafði meitt mig eitthvað í olnboganum og ég var einmitt að prófa nýja 
gaddaskó. Eftir það var ég svolítið hræddur við skóna fyrst en ég kasta samt 
í þeim í dag. Ég reima alltaf hlaupaskóna aftur rétt fyrir hlaup. Það er bara til 
að hafa þá fasta og það lætur manni líka líða miklu betur.“ 

Knattspyrnumaður um tvítugt: „Það er líka svona með treyjurnar, það 
getur verið stórmál hjá sumum ef þeir fá ekki sína treyju.“ 

Knattspyrnumaður um þrítugt: „Já, ég er með smáhjátrú. Ég fer alltaf í 
vinstri skóinn fyrst og held alltaf sömu rútínu fyrir leiki. Ég spilaði líka mjög 
lengi í sama bolnum, hann var orðinn svo tættur að það þurfti að sauma 
hann saman. Ég spila ekki endilega alltaf í honum ennþá en ég er oft með 
hann meðferðis.“ 

Golfkona um tvítugt: „Fyrir mig er ég svolítið hjátrúarfull stundum. En ég 
geri það meira til að plata hausinn í sjálfstraust. Eins og til dæmis með 
ákveðin föt, „ég spila alltaf vel i þeim“.“ 

Knattspyrnuþjálfari um fertugt: „Ein sem þurfti alltaf að vera í sérstökum 
bol innan undir og ein sem var í öðru sokkapari undir, happasokkum. Svo 
var bara eitthvað sem maður heyrði, fara fyrst í þennan skó og vera síðastur 
út úr klefanum, ein sem vildi það alltaf.“  

4.3.2 Hjátrú og athafnir 

Frásagnirnar sem hér koma á eftir lúta að því sem íþróttamenn taka upp á 
að gera við krefjandi aðstæður í íþróttum: 

Sundmaður um þrítugt: „Ég man eftir einum sem var alltaf með 
naglalakk á sér þegar hann var að keppa.“ 

Körfuboltaþjálfari um þrítugt 2: „Ég heyrði einu sinni sögu af þjálfara í liði 
sem vildi alls ekki lenda á rauðu ljósi því þá myndi ganga illa í leiknum. Þetta 
var orðið það mikið vandamál að fengnir voru aðilar til að teikna upp leið að 
íþróttahúsunum. Þetta var orðið þannig að allir í liðinu biðu spenntir eftir 
því hvort hann myndi lenda á rauðu eða grænu ljósi. Þetta hafði því áhrif á 
allt liðið.“ 

Frjálsíþróttamaður um tvítugt: „Það er einn sem ég þekki, 
stangarstökkvari. Hann er alveg hrikalegur. Þegar hann er að fara að stökkva 
er hann alltaf á brautinni í mínútu áður en hann getur hafið sig í stökkið af 
því að hann er að fara með bænir eða eitthvað slíkt, hann er alla vega alltaf 
talandi við sjálfan sig. Stangarstökkvarar láta svo magnesíum á hendurnar á 
sér áður en þeir stökkva og ef einhver labbar yfir brautina á meðan hann er 
að gera sína rútínu leggur hann stöngina frá sér og klappar magnesíumið af 
sér og þarf að fara í gegnum alla rútínuna aftur. Þetta getur tekið 
endalausan tíma og það getur verið pirrandi að bíða eftir honum.“ 

Frjálsíþróttamaður um tvítugt: „Það eru til dæmis sumir sem vilja alltaf 
vera á sama stað í klefanum og svoleiðis. Einhverjir eru bara út í horni á 
meðan aðrir vilja vera við hliðina á vini sínum og enn aðrir vilja vera við 
hliðina á sturtunni.“  

Handboltakona um þrítugt: „Ég get ekki fléttað neina í liðinu. Ef ég hef 
fléttað einhverja í liðinu eiga þær hræðilegasta leik lífs síns. Ég hef oft reynt 
að afsanna það alveg 4–5 sinnum. Þegar ég er beðin um að flétta einhvern 
núna segi ég: Ekki séns.“ 

Golfkona um tvítugt: „Og ef ég þarf að pissa sleppi ég því að pissa því 
það hefur gengið svo vel á fyrri hlutanum að ég má ekki breyta neinu. Sama 
kannski ef ég spila illa fer ég endilega að pissa til þess að breyta einhverju. 
Ég verð líka alltaf að vera heiðarleg því annars trúi ég að karma komi í 
andlitið á mér, ég myndi þar af leiðandi aldrei svindla.“ 

Fimleikakona um tvítugt: „Aftur á móti er ég sjúklega hjátrúarfull. Ég 
labba ekki undir stiga, ekki yfir holræsi. Ég er alltaf með eins í hárinu. Einu 
sinni breytti ég til og gerði öðruvísi hágreiðslu og gekk illa í keppninni, ég 
hef ekki haft þannig greiðslu síðan.“ 

Íshokkímaður um tvítugt: „Maður hefur heyrt um hjátrú hjá þessum 
stærstu stjörnum sem spila í bestu deildunum. Til dæmis eru margir sem 
vilja vera síðastir á ísinn af öllum í liðinu fyrir leiki, aðrir sem vilja ekki að fólk 
snerti kylfurnar þeirra.“ 

4.3.3 Hjátrú og matur 

Tveir viðmælendur sögu sögur sem tengdust hjátrú og mat. 
Handboltakona um þrítugt: „Ég er mjög mikið í þessu fyrir mikilvæga 

leiki, til dæmis þegar við fórum einu sinni í tvíframlengdan leik var ég búin 
að gleypa Mars-súkkulaði fyrir leik, í hálfleik og fyrir framlengingu. En það er 
bara í mikilvægum leikum sem ég borða Mars. Þannig að það er ýmislegt hjá 
manni, ég er skelfileg með þetta“. 

Fimleikakona um tvítugt: „Ef ég er heima fyrir mót borða ég alltaf það 
sama, er samt með þrjár tegundir af mat sem ég skipti á milli.“ 

4.3.4 Hjátrú og tölur 

Algengt er að fólk tengi tölur við hjátrú og eru íþróttirnar engin 
undantekning: 

Knattspyrnumaður um tvítugt: „Ég man eftir því að þegar ég var að byrja 
í meistaraflokki fannst mér alveg skelfilegt að vera með númer fimm. Þá var 
ég ekki varnarmaður eins og ég er í dag og var að spila á kantinum og var 
númer fimm. Þá var það bara einhvern veginn þannig að mér leið illa með 
það. Það var líka einn með mér í liði sem var númer tíu og ef hann var 
meiddur vildi ég fá númer tíu og leið eins og ég væri aðalmaðurinn ef ég 
fékk treyjuna hans. Ég pæli ekkert í þessu lengur.“  

Frjálsíþróttamaður um tvítugt: „Tölurnar eru misflottar.“  
Handboltakona um þrítugt: „Ég kom heim [ártal] og var þá búin að vera 

atvinnumaður í sex ár. Þá spilaði ég fyrsta tímabilið með númer á bakinu og 
við unnum ekki neitt það árið. Þá skipti ég um númer og hef ekki verið með 
hitt númerið síðan. Ég veit eiginlega ekki af hverju það atvikaðist svoleiðis.“ 

Körfuboltaþjálfari um þrítugt 2: „Það er mikið vandamál hjá okkur, það 
eru svo margir sem eru númer fjögur núna. Það eru fjórir held ég og þetta 
getur verið vandamál fyrir leiki, kannski ekki mikið vandamál samt. Þetta er 
líka svona grín hjá þeim og þær þjappa sig saman með þetta. Þær eru sér 
hópur innan liðsins, fjarkarnir kalla þær sig. Þá er reglan þannig að sú sem er 
með flesta leiki fær treyjuna.“ 

Handboltamaður um þrítugt: „Ég held að það séu margir sem eru svona 
hjátrúarfullir með númer. Þá sérstaklega þegar maður fær að velja sér tölur. 
Það er til dæmis ekki svoleiðis þegar maður er með landsliðinu úti að spila. 
Þá getur maður ekki valið sér númer, manni er bara úthlutað númeri. Það 
eru kannski tvö númer á lausu og maður getur ekki verið að heimta eitthvað 
annað númer. Líka þegar maður kemur í nýtt lið eru bara viss númer laus og 
þá verður maður að velja á milli þeirra. Maður getur ekki tekið treyjuna af 
neinum. Það er svona meira hérna heima, þegar menn eru aðalhetjurnar 
geta þeir bara tekið það númer sem þeir vilja. Ég gerði það einmitt núna, ég 
kom heim og gerði kröfu um að fá númerið mitt aftur. Það er númerið sem 
ég hafði alltaf notað í yngri flokkunum.“ 

4.3.5 Hjátrú og aðstæður 

Sumir eru svo hjátrúarfullir á þann hátt að þeim er illa við ákveðnar 
aðstæður: 

Körfuboltaþjálfari um þrítugt: „Það er líka svona með íþróttahúsin, þau 
eru líka misgóð, margir sáu til dæmis eftir íþróttahúsinu að Strandgötu. 
Sumum fannst körfurnar þar alveg sérstaklaga góðar og menn hittu kannski 
sérstaklega vel þar. Ég man til dæmis eftir að það var sameiginlegt lið frá 
[bæjarheiti 1] og [bæjarheiti 2] og átti að spila leiki til skiptist á [bæjarheiti 
1] og [bæjarheiti 2] og fyrst átti að spila á [bæjarheiti 1] en við töpuðum. Þá 
var alveg ómögulegt að spila þar og eftir það var bara spilað á [bæjarheiti 
2]. Ég held að við höfum unnið tvo leiki þar en það var samt miklu betra að 
spila þar.“  

Handboltamaður um þrítugt: „Ég get tekið undir það, það eru nokkrir 
sem þola ekki að spila í ákveðnum húsum. Standa sig alltaf illa þarna segja 
þeir eða slasa sig alltaf þarna.“ 

Allar þessar sögur hafa sögulegt og menningarlegt gildi. Hugsanlega 
breytist hjátrú eða jafnvel verður minna um hana eftir einhver ár. Stór hluti 
rannsóknarinnar fólst einmitt í því að fá fram með hvaða hætti fyrirbærin 
kæmu fram, því er mikilvægt að sögurnar fái að njóta sín og frásagnir 
þátttakenda komi vel fram. Allir þátttakendurnir höfðu einhverja sögu að 
segja af hjátrú. 

5 Busun í íþróttum 

Seinni niðurstöðukaflinn er helgaður busunum. Busanir virðast vera töluvert 
algengar samkvæmt þátttakendum. Busaninar fara þó fram á mismunandi 
vegu. 

Hér verður greint frá þeim þemum sem komu fram í umfjölluninni um 
busanir: 

• Tegundir busana. 
o Hefð, 
o nýliðareglur. 

• Tilgangur busana. 
o Status í liðinu, láta vita hvar hverjir standa, 
o snýst um að hafa gaman. 

• Viðhorf til busana. 
o Afsaka eða gera lítið úr busunum, 
o niðurlæging. 

5.1 Ólíkar tegundir busana 
Hér er fjallað um hver uppruni busana er. Eru busanir uppruni sterkrar 
hefðar eða er fundið upp nýjar tegundir af busunum eftir hentugleika þeirra 
sem busa nýliðana í það skiptið.   

5.1.1 Hefð 

Hvenær getum við byrjað að tala um hefð? Er það hefð ef fólk veit í raun 
ekki hvers vegna hlutir eru gerðir á þann hátt sem þeir eru gerðir?  

Samkvæmt þátttakendum virtist vera eins og einhver lið væru að herma 
eftir öðrum þegar kom að busunum. Liðin höfðu kannski heyrt einhverjar 
sögur og jafnvel séð bíómyndir með busunum. Liðsmönnum fannst þetta þá 
sniðugt og vildu taka upp það sama upp innan síns hóps. Það er þó spurning 
hversu mikil hefð slík hegðun er:  

Handboltakona um þrítugt: „Já, þetta er bara búið að vera svo rosalega 
lengi þar sem ég þekki til og enn lengur hjá karlalandsliðinu.“ 

Handboltamaður um þrítugt: „Já, ég man ekki eftir þessu neitt öðruvísi.“ 
Handboltakona um þrítugt: „Óli Stef. og þessir gaurar voru til dæmis allir 

busaðir svona.“ 
Viðmælendur virtust alla vega ekki tengja þessar hefðir sterkt við 

einhverja gamla tíma né virtust þeir telja busanir hafa einhvern sérstakan 
tilgang sem tengdist fornu fari. Þetta virðist aðallega snúast um að nýliðar 
fái aðeins að finna fyrir því. 

Körfuboltaþjálfari um þrítugt: „Það var athöfn að stilla nýliðunum upp í 
sturtunni undir ískalda sturtu og svo fóru menn að setja sápu í hendurnar 
áður en menn rassskelltu. Þetta var þó ekkert sem hafði langa hefð hjá 
þessu liði en menn voru eitthvað að rembast við að taka þessa hefð upp. 
Ætli þeir hafi ekki heyrt þetta frá handbolta eða einhverju slíku.“ 

Viðmælendur virtust almennt ekki vera með neina sterka tengingu við 
hefðir sem höfðu sérstaka þýðingu fyrir þá eða félag þeirra. Yfirleitt eru 
busanirnar svona „af því bara “. Busanir eða vígslur eru þá ekki eitthvað sem 
hefur gengið milli manna með sérstökum tilgangi, eða hvað? Er það þá bara 
eftir geðþótta þeirra sem vilja halda busanir hvað verður fyrir valinu hverju 
sinni? Að mestu leyti virðist svo vera. Þetta virðast ekki vera djúpar ríkjandi 
hefðir heldur tækifæri til að láta nýliðana finna aðeins fyrir því.  

5.1.2 Nýliðareglur 

Samkvæmt þátttakendum er það algengt að nýliðar séu látnir fara eftir 
ákveðnum reglum sem felast meðal annars í því að ganga frá boltum og 
slíku. Misjafnt er hvað maður er lengi talinn vera nýliði og einnig hversu 
lengi maður gegnir þessum skyldum. Þá má velta því fyrir sér hver sé 
tilgangurinn með því að láta nýliða ganga í gegnum busun ef „busunin“ 
heldur áfram í lengri tíma. 

Handboltakona um þrítugt: „Nýliðar eru líka alltaf látnir taka brúsana og 
boltana. Þetta var þannig að ef þú komst ungur í landsliðið varstu með 
boltana í mörg ár en svo var því reyndar breytt. Núna eru þeir sem eru búnir 
að leika fæsta leiki látnir taka boltanna o.fl.“ 

Þetta snýst þannig mikið um að nýliðarnir fái ákveðið hlutverk: 
Íshokkímaður um tvítugt: „Landsliðið keppir á mótum erlendis einu sinni 

á ári að meðaltali og unglingaliðin líka. Busanirnar eru mismunandi milli ára, 
það hefur verið þannig að þeir sem eru að fara í fyrstu ferðina sína með 
tilteknu landsliði eru busar eða nýliðar. Þetta hefur virkað þannig að þú ert 
busi ef þú hefur aldrei farið í ferð með tilteknu landsliði áður, til dæmis ertu 
busi í fyrstu undir 18 ára landsliðsferðinni, fyrstu undir 20 ára 

landsliðsferðinni og svo fyrstu karlalandsliðsferðinni. Þetta er mest 
skemmtileg hefð finnst flestum, busarnir eru látnir gera ýmislegt sem 
reyndari leikmenn, sem eru fyrrum busar auðvitað, fá að sleppa við. Þetta 
eru allskonar verkefni, til dæmis eru busar oft ábyrgir fyrir sameiginlegum 
liðstöskum á flugvöllum, en íshokkílið ferðast með mikið af farangri. Önnur 
verkefni gætu verið að bera ábyrgð á að allir mæti á réttum tíma í mat og á 
fundi á meðan á ferðinni stendur og ef einhverja vantar eitthvað þá eru þeir 
látnir í það að sækja það fyrir hann o.s.frv.“ 

Annar viðmælandi segir frá: 
Knattspyrnuþjálfari um fertugt: „Það er svolítið algengt núna veit ég að 

þeir sem eru yngstir fá verkefni. Það getur verið að pumpa í boltana eða 
koma með vatn. Stundum eru settar reglur um að bera virðingu fyrir þeim 
eldri eins og að standa upp og svona þegar að þær koma, en ég held að 
þeim sé ekki framfylgt, þetta er meira svona grín. Þetta er ekki busun meira 
svona reglur.“ 

Fleiri hafa þá sögu að segja að nýliðar hafi sérstök hlutverk og fari eftir 
sérstökum reglum: 

Körfuboltakona um þrítugt: „Busun hefur meira falist í að segja til 
hamingju og svo eru „nýliða“-reglur og eru nýliðar þá látnir gera ýmislegt 
fyrir aðra í liðinu.“ 

Handboltamaður um þrítugt: „Það er líka svoleiðis í félagsliðunum í 
handboltanum, yngstu leikmennirnir hafa ákveðið hlutverk eins og að taka 
harpix, færa mörkin, taka boltana og fleira sem enginn annar nennir að 
gera.“ 

Körfuboltaþjálfari um þrítugt 2: „Þetta tíðkast líka í körfunni.“ 
Körfuboltakona um þrítugt: „Það eru alveg nýliðareglur upp á vegg.“ 

Samkvæmt viðmælendunum er nokkuð algengt að nýliðar hafi ákveðin 
verkefni í einhvern tíma. Hversu lengi það varir getur verið misjafnt. Það 
getur hugsanlega verið ágætt fyrir suma nýliða að fá einhver verkefni og 
eflir það ábyrgð þeirra en hversu langt á að ganga í þessum efnum má deila 
um. En nokkuð ljóst er að niðurlægingin teygir anga sína þarna inn. 
Nýliðarnir fá enn að kenna á því, þá í því formi að þeir eiga oft að gera 
eitthvað sem aðrir hreinlega nenna ekki og þjóna þannig hinum. 

5.2 Viðhorf til busana 
Hér er fjallað um hvað þátttakendum finnst um þær busanir sem þeir hafa 
tekið þátt í eða heyrt af. Upplifun fólks af atburðum sem þessum getur verið 
ólík. 

5.2.1 Afsaka eða gera lítið úr busunum 

Nokkuð var um að viðmælendur gerðu lítið úr því sem fór fram í busunum 
eða reyndu að draga úr alvarleika tilvikanna. Að sjálfsögðu getur einnig 
verið að þátttakendunum hafi ekki fundist sínar busanir erfiðar: 

Badmintonkona um þrítugt: „Í landsliðsferðum hjá badmintonlandsliðinu 
er látið renna í ískalt bað og er nýliðinn í hópnum tekinn og látinn ofan í 
baðið. Honum er svo haldið þar í nokkrar mínútur. Þetta er svo sem ekkert 
hrikalegt.“ 

Önnur íþróttakona segir frá: 
Körfuboltakona um þrítugt: „Í landsliðinu hefur maður séð þetta hjá 

karlaliðinu og þar sá maður að eftir fyrsta leik voru nýliðarnir að sýna okkur 
rassinn á sér og var hann þvílíkt bólginn og æðarnar þrútnar. En þeim fannst 
þetta allt í lagi, held ég, en við erum allavega ekki með neitt svona.“ 

Fleiri sögur komu svo fram þar sem haldið var áfram að gera lítið úr 
busunum: 

Knattspyrnumaður um tvítugt: „Þetta er líka svona mikið í fótboltanum. 
Það eru flengingar en það er ekkert massíft. Það er enginn að sápa sig upp 
eða þannig. Þetta er yfirleitt ekki gert þegar það koma nýir leikmenn í liðið 
heldur frekar þegar ungir strákar eru að koma upp. Þá fá þeir flengingu og 
svo er það bara búið og svo er kannski verið að gera eitthvað í fyrstu 
æfingaferðinni hjá nýjum leikmönnum. Þá eru nýir leikmenn látnir syngja án 
undirleiks og gera alls konar þrautir, dans og gera sig fílfum. Það hefur samt 
aldrei verið neitt vesen.“ 

Annar segir frá: 
Handboltamaður um þrítugt: „Þetta er samt svoleiðis að þetta er bara 

fyrsti meistaraflokksleikurinn og það er ekkert þegar þú skiptir um félag eða 
svoleiðis. Þetta er bara fyrsti meistaraflokksleikur og svo fyrsti landsleikur. 
Þetta er því bara einu sinni eða í mesta lagi tvisvar sinnum sem menn þurfa 
að ganga í gegnum þetta. Það eru fæstir sem eru að þruma þegar þetta er 
gert. Flestir eru bara með léttan slátt en það eru samt einhverjir sem bíða 
spenntir eftir að slá.“ 

Enn annar hefur sömu sögu að segja: 

Knattspyrnumaður um þrítugt: „Ég var látinn syngja í hótelanddyrinu um 
leið og við mættum þangað. Við erum yfirleitt látnir gera eitthvað við fyrsta 
tækifæri. Það er líka núna svoleiðis að sumir eru látnir fara með tölu fyrir 
framan alla og líka þjálfarann og segja af hverju þeir eru í landsliðinu. Þetta 
er ekkert mál.“ 

Það er hreinlega eins og viðmælendunum finnist þetta vera sjálfsagður 
hlutur eða að þetta tilheyri því að vera í íþróttum: 

Handboltamaður um þrítugt: „Þegar nýliði leikur fyrsta deildarleikinn í 
meistaraflokki og fyrsta leik með landsliðinu er hann rassskelltur í sturtunni 
eftir leikinn. Ég held að öllum finnist þetta vera partur af þessu en sumir 
kvíða eflaust eitthvað fyrir þessu rétt á meðan þetta er að skella á. Þetta 
tekur samt fljótt af.“ 

Sumar íþróttir eru harðari en aðrar og menningin er í takt við það: 
Handboltamaður um þrítugt: „Þetta lítur oft verr út en það er. Þetta er 

ekkert þannig að maður sé grenjandi og þeir sem lenda í þessu eru með 
smásársauka í smátíma en svo eru allir vinir eftir á. Það er bara að bíta á 
jaxlinn og svo ertu tekinn í hópinn. Þetta fer þannig fram að nýliðar stilla sér 
upp við vegg og svo bara kemur röðin og smellir á rassinn á þeim og það er 
bara gaman. Þetta fer svona fram og ungu strákarnir kvarta eitthvað aðeins 
fyrst en svo bara þegar þetta er búið þá bara gefið fimmu.“ 

Það kemur skýrt fram hjá þessum viðmælanda að það er greinilega hörð 
menning sem liggur að baki harkalegum busunum: 

Íshokkímaður um tvítugt: „Svo eru óhefðbundnari busanir, sem sagt 
rassskellingarnar sem virðast vera í mörgum íþróttum, líka í hokkí. Þær eru 
aldrei það ýktar að menn komi illa út úr því, oftast halda menn sig innan 
velsæmismarka í þeim efnum. Hefðin hefur örugglega orðið til í 
unglingalandsliðum þar sem fólk er óþroskaðra og tekur upp á mörgu sem 
það myndi kannski ekki finna upp á sem fullorðið fólk. Þessi hefð er þó það 
lífseig að þetta er ennþá gert, oftast í góðu gamni og maður lætur sig hafa 
þetta hlæjandi. Íshokkí er líka þannig íþrótt, svipað og handbolti, að menn 
gera út á það að vera smá karlmannlegir og það þykir til dæmis ekki fínt að 
kvarta eitthvað ef maður meiðist, eins og virðist vera algengt í fótbolta til 
dæmis. Þetta er auðvitað íþrótt þar sem mikil harka er leyfð og menningin í 
kringum þessa íþrótt litast af því. Kannski er það þess vegna sem fólki 
finnast þessar vægu ofbeldisbusanir eðlilegur hluti af ferðunum. Flestir slá 
líka ekki fast, enda finnst mörgum jafn vont að slá og að vera sleginn á 
afturendann en það er önnur saga.“ 

Svo eru aðrir sem hafa séð það í gegnum árin að þetta er kannski ekkert 
svo sniðugt þegar staðan er orðin svona alvarleg: 

Handboltakona um þrítugt: „Þetta hefur alltaf verið rosalega mikið í 
landsliðinu. Þetta var mikið gert með flengingum eftir fyrsta leik í sturtunni. 
Mér sjálfri fannst þetta ekki vera mikið mál og í raun ekkert vesen. Ég veit 
ekki hvort það sé vegna þess að stelpurnar núna séu veikari en núna síðustu 
ár var þetta orðið mjög slæmt og ég upplifði margar stelpur grátandi eftir 
þetta og þeim fannst þetta hræðilegt. Ég hef aldrei verið að taka þátt sjálf í 
þessu af neinu viti. Mér hefur ekki fundist þetta sniðugt. Nýliðinn átti bara 
að beygja sig fram og svo fóru allir í röð og smelltu á rassinn. Maður hefur 
upplifað sprengdar æðar og fjólubláa rassa. Þetta er sko ekkert grín. Mér 
fannst þetta ekki neitt eins og áður segir en ég hef séð aðrar sem hafa farið 
illa úr þessu. Þetta var orðið þannig að þessi athöfn fór ekki fram öðruvísi en 
að einhver gréti í lengri tíma og þá var þetta ekki sniðugt lengur. Það er 
alveg ömurlegt og þá fannst mér þetta ekki vera sniðugt lengur.“ 

Viðmælandinn virðist átta sig á því að sumir geta tekið þessu mjög nærri 
sér þó að hann hafi ekki gert það sjálfur. Það er mjög alvarlegt mál ef nýliðar 
bregðast við busunum á þennan hátt og mikilvægt að spyrja hvaða 
afleiðingar þessar athafnir hafa virkilega á þá.  

Þegar grófum busavígslum var lýst voru aðrir í rýnihópnum frekar 
hneykslaðir og heldur gáttaðir á því að þetta skyldi eiga sér stað. Ef marka 
má þessi viðbrögð má ætla að fólk reyni að fara ekki yfir ákveðin mörk 
þegar kemur að busunum. 

5.2.2 Niðurlæging 

Busanir virðast ganga mikið út á það að láta nýliðana fara hjá sér og koma 
þeim óþægilegar aðstæður. Það sem nýliðarnir þurfa að ganga í gegnum er 
misalvarlegt en takmarkmið virðist vera að niðurlægja þá á einhvern hátt. 

Eins og segir eru niðurlægingarnar misalvarlegar. 
Golfkona um tvítugt: „Í liðinu var smá, en það snerist bara um að láta 

nýliðunum líða vandræðalega eða gera sig að smá fíflum. Eins og til dæmis 
að ljúga að þeim að það sé hefð að mæta í mötuneytið í búningi á 
hrekkjavökunni og sumir falla fyrir því.“ 

Annar viðmælandi segir einnig frá: 
Körfuboltakona um þrítugt: „Í landsliðum var reynt að finna eitthvað 

pínlegt eins og að láta syngja í karókí. Ég hef alla vega ekki orðið vitni af 
neinu miklu hjá mínum liðum.“ 

Í sumum tilvikum er um mjög alvarlega niðurlægingu að ræða. Fólk tekur 
þessu þó misalvarlega:  

Handboltakona um þrítugt: „Ég ákvað að láta taka þetta út og núna er 
þetta þannig að þær nýju eru látnir syngja lag og segja einhverja pínlega 
sögu af sjálfri sér.“ 

Sumar sögur voru alvarlegri: 
Handboltakona um þrítugt: „Sumar stelpur hafa upplifað þetta sem 

brjálæðislega niðurlægingu. Þeim finnst þetta bara svakalega 
niðurlægjandi.“ 

Körfuboltaþjálfari um þrítugt 2: „Þeim hefur ekkert verið hlíft?“ 
Handboltakona um þrítugt: „Þær hafa þá sagt þetta eftir á. Þær hafa þá 

bara brotnað saman eftir á og í framhaldinu lýst sinni tilfinningu fyrir þessu. 
Þeim fannst þetta þá hræðilegt og mikill niðurlæging. Þetta er svo misjafnt.“ 

Badmintonkona um þrítugt: „Er þetta ekki aðeins öðruvísi fyrir stelpur en 
stráka að upplifa svona?“ 

Handboltakona um þrítugt: „Jú, gæti verið.“ 
Körfuboltaþjálfari um þrítugt 2: „Já, ég veit ekki, ég væri nú ekki til í að fá 

heilt handboltalið að rassskella mig.“ 
Stundum er um að ræða hreina og beina niðurlægingu. Tilgangur 

athafnarinnar er þá mjög skýr:  
Íshokkímaður um tvítugt: „Rassskellingarnar eru ekki í sturtu heldur 

oftast úti á túni fyrir framan keppnishöll fyrir allra augum. Þetta er alls ekki 
gert til að meiða og þetta er ekki í félagsliðum. Busanir hafa verið í hverju 
liði fyrir sig en þær eru ekki alltaf eins.“ 

Þótt tekið sé fram að tilgangurinn sé ekki að meiða er um klára 
niðurlægingu að ræða. Rassskellingar virðast vera vinsælar í busunum 
meðal íþróttafólks. Tekið skal fram að þetta er ekki algengasta form busana 
og flestar athafnir virðast saklausari. Þátttakendum í rýnihópnum var frekar 
brugðið þegar því sem fram fer innan handboltans var lýst, þ.e. 
rassskellingar í sturtunum. Ljóst er að ekki finnst öllum eðlilegt að ganga 
svona langt.  

5.3 Tilgangur busana 
Hér er fjallað um tilgang busana. Samkvæmt svörum þátttakenda er línan 
milli gamans og valdabaráttu örfín. 



 

50 

5.3.1 Staða í liðinu, láta vita hvar hverjir standa 

Í framhaldi af umfjöllun um nýliðareglurnar liggur beinast við að gera ráð 
fyrir því að busanir sé einnig verkfæri til að halda goggunarröðinni réttri í 
liðinu. Nýliðar þurfa nokkuð greinilega að hafa fyrir því að vera fullgildir 
meðlimir innan liðsins: 

Handboltamaður um þrítugt: „Það er sterk hefð að láta þá yngstu vinna 
skítverkin fyrir þá eldri. Það hefur verið þannig alls staðar sem ég hef verið. 
Þeir eru látnir gera þetta leiðinlega, til dæmis að fara út í sjoppu og redda 
því sem þarf að redda fyrir þá eldri. Maður hefur alveg upplifað það beggja 
vegna, þurft að vera bæði. Þurft að þjónusta hina og láta svo þjónusta sig 
sjálfan.“  

Við nánari umhugsun er þó ljóst að ef markmiðið er að skapa liðsheild er 
ekki heillavænlegt að hópaskipta liðinu á þennan hátt.  

Körfuboltaþjálfari um þrítugt: „Busanir eru svona meira vígslun. Þetta 
snýst meira um að halda í það að við eldri erum hérna uppi og þið nýliðarnir 
eruð hér niðri og þið þurfið að ganga í gegnum þetta til að komast hingað til 
okkar. Er þetta ekki svolítið svoleiðis? Maður man eftir þessu í sambandi við 
karókíið, þegar það eru kvöldvökur eða eitthvað svoleiðis þá er hægt að 
dömpa því á nýliðana sem taka þetta rosa alvarlega þegar þeim er sagt að 
gera eitthvað en aðrir í liðinu myndu bara segja nei, ég nenni því ekki.“ 

Í íþróttum virðist vera tilhneiging til að fíflast í nýliðunum. Í þeim tilvikum 
þar sem ekki er um eina ákveðna busavígslu að ræða skemmta þeir sem 
eldri og reyndari eru sér við að fíflast í nýliðunum:  

Körfuboltamaður um þrítugt: „Ég held að þetta sé frekar þegar að það 
koma nokkrir ungir leikmenn upp í meistaraflokk í einu þá hugsa menn: Já, 
við skulum láta þá gera þetta. Ég held að það sé helst þá sem mönnum 
dettur þetta í hug. 

Íþróttakona segir einnig frá: 
Fimleikakona um tvítugt: „Við grínumst samt oft við nýliða að þeir verði 

busaðir en það er bara grín.“ 
Busunin heldur sem sagt áfram í ýmsum formum, nýliðareglur og slíkt er 

notað til að halda því þannig að nýliðarnir viti alveg að þeir eru bara nýliðar 
og færi sig ekki upp á skaftið. Flestir viðmælendur voru sammála um að 
þetta væri í gildi á flestum stöðum. 

5.3.2 Snýst um að hafa gaman 

Að mestu leyti eru þátttakendur sammála því að busanir séu til þess gerðar 
að skapa góðan móral innan hópsins og hafa gaman. Að auki eru busanir oft 
ágæt leið til að brjóta ísinn fyrir þá sem koma nýir inn. 

Handboltakona um þrítugt: „Þær eru einnig stundum sendar heim í 
hræðilegum fötum en þá förum við í einhverja ljóta búð og kaupum einhver 
föt og hendum þeim í þau og sendum heim. Þá er hlegið ógeðslega mikið og 
gaman hjá öllum. Þetta hefur verið svona í um 2–3 ár.“ 

Annar segir einnig frá: 
Handboltamaður um þrítugt: „Þetta er líka svona hjá okkur núna og var 

svona þegar ég var erlendis, þá var tekin einhver ein lína og allir klöppuðu 
eða dönsuðu. Mér finnst það skemmtilegt eftir sigurleiki, þá eru allir til í að 
öskra og gera eitthvað skemmtilegt.“ 

Enn önnur frásögn var á þessa leið: 
Knattspyrnukona um tvítugt: „Þetta er ekki alvarlegt hjá okkur en 

algengt er að stelpurnar þurfi að halda ræðu, dansa eða syngja fyrir framan 
hópinn. Mikið tillit er tekið til stelpna sem eru mjög feimnar og þurfa þær 
að gera minna en þær sem eru meira fyrir sviðsljósið. Þetta er sett þannig 
upp að þetta eigi að vera fyndið.“ 

Einn viðmælandi benti á að á einum stað sem hann hafði verið á hefði 
verið hugsað út í það hvernig busanir færu fram. Þar höfðu leikmenn sjálfir 
séð til þess að þetta færi vel fram og leiddist ekki út í eitthvað alvarlegra: 

Knattspyrnuþjálfari um fertugt: „Ég hef verið stolt af kvennalandsliðinu, 
því mér finnst mjög leiðinlegt að heyra um þessar rassskellingar, 
líkamsmeiðingar og niðurlægingar, því ég held að við höfum notað aðrar 
aðferðir, alla vega á mínum árum og ég held að það sé þannig enn í dag sem 
ég er mjög ánægð með. Þegar að þú kemur inn í landsliðið eða spilar þinn 
fyrsta leik að þá er eitthvað gert, og það er bara í formi skemmtunar. Í 
seinustu máltíðinni eða eitthvað svoleiðis að þá, ég veit ekki hvort að þetta 
sé enn svona en þetta var allavega svona, að þá undirbúa þessar eldri 
einhver verkefni fyrir nýliða og það getur verið að hrósa einhverjum, vera 
með lofræður um þessar eldri eða þú færð miða með verkefni fyrir kvöldið. 
Það getur verið að bjóða einhverjum í dans eða hrósa kokkunum fyrir 
matinn þannig að þetta er allskonar. En við gerðum þetta þannig að við 
tókum alveg tillit til eða ef við vissum um einhvern sem var mjög feimin þá 
létum við hana fá einfaldara verkefnið, það er ekki kvikindisskapur. Einhver 
sem átti að bjóða einhverjum upp í dans var einhver sem við vissum að 
mundi geta gert það og ef einhver sem við vissum að var feimin átti þá 

kannski að þakka þjónunum fyrir matinn eða fá okkur til að standa upp. Svo 
gat þetta kannski verið að skála 10 sinnum en þetta var gaman og þetta 
skapaði betri móral og var ekki niðurlægjandi, var bara eitthvað sem allir 
hlógu af og höfðu gaman af. Þannig að ég hef alltaf verið mjög stolt af þessu 
að við skyldum velja svona leið. En jú, þetta er busun en þetta er jákvæð 
busun ekki neikvæð.“ 

Segja má að þátttakendur séu sammála um að það sé hægt að halda 
jákvæðar busanir og mögulegt sé að bjóða nýliða velkomna í hópinn með 
einhverri skemmtun. Busanir eru samt busanir í hvaða formi sem þær eru 
og þær eiga sér sannarlega stað mjög víða í íslenskum íþróttum. 

6 Samantekt, umræða og lokaorð 

Í þessum kafla er efnið tekið saman og leitast við að svara 
rannsóknarspurningum ritgerðarinnar ásamt því að draga saman það helsta 
sem kom fram hjá þátttakendum. Niðurstöðurnar eru þær að valdir 
viðmælendur úr ýmsum íþróttagreinum telja að hjátrú sé algeng meðal 
íþróttafólks á Íslandi. Hver einn og einasti þátttakandi kannaðist við að hafa 
verið haldinn hjátrú á einhverjum tímapunkti á keppnisferli sínum. Vert er 
taka fram að takmarkanir eru á alhæfingargildi niðurstaðna vegna þess að 
aðeins var um að ræða einn rýnihóp sem tók þátt í rannsókninni.  

Hjátrúin var ólík eftir þátttakendum og áhugavert var að heyra 
frásagnirnar beint frá íþróttamönnunum sjálfum. Ekki er vitað með vissu 
hvar rætur hjátrúar liggja en mjög líklegt er að hjátrú tengist því að stjórna 
álaginu sem íþróttamenn finna fyrir. Eins og fram hefur komið getur hjátrú 
haft truflandi áhrif og hugsanlega þyrftu íþróttamenn ekki að leita á náðir 
hjátrúarinnar ef meiri áhersla væri lögð á að kenna íþróttamönnum að 
stjórna álagi með hugarþjálfun eða einhverju slíku. Staðreyndin er þó sú að 
hjátrú er stór hluti af íþróttamenningu í dag.  

Busanir eiga sér stað innan íþrótta og fara fram með misjöfnum hætti. 
Þetta er, og hefur verið, leið til að þétta hópinn. Það er þó margt sem fylgir 
busunum eða felst í þeim, t.d. að nýliðar geri sér grein fyrir stöðu sinni 
innan liðsins og í einstaka tilvikum er busunin hreint og klárt ofbeldi. Þeir 
sem valdið hafa þurfa því að huga að þessum þætti áður en út í óefni er 
komið. Íþróttamenn eru oft sterkar fyrirmyndir og þurfa að hafa það í huga.  

6.1 Óvissa um hjátrúarkennda hegðun 
Flest allir hafa heyrt talað um hjátrú og flestir telja sig nokkurn veginn vita 
hvað það er. Staðreyndin er hins vegar sú að þátttakendur rannsóknarinnar 
virtust ekki vera með það á hreinu hvað ætti að flokka sem hjátrú og hvað 
teldist vera reglufesta/rútína. Reglufesta sem tengist hjátrú er skilgreind 
samkvæmt Womack (1992) sem óvenjuleg, endurtekin og ákveðin hegðun, 
gerð í von um jákvæða útkomu fyrir geranda, en í raun eru engin bein tengsl 
á milli hegðunar og útkomu atburðar. Því er líklegt að það sem þátttakendur 
telja vera rútínu sé orðið að hjátrú. Hér gæti einnig spilað inn í sú tilhneiging 
að vilja ekki telja sjálfan sig hjátrúafullan og því hafi þátttakendur sagt það 
sem með réttu er hjátrú vera rútínu. Einn þátttakandi hikaði við að lýsa því 
yfir að hann teldi hegðun sína hjátrúarkennda en kvaðst þó hafa verið 

hjátrúarfullur þegar hann var yngri. Rannsóknir hafa sýnt að fólk tengir 
saman hjátrú og minni gáfur (Vyse, 1997) og gæti verið að þessi þátttakandi 
tengi þetta saman og hafi þess vegna verið hikandi við að segja frá hjátrú 
sinni. Að sama skapi eru ekki allir sammála um skilgreininguna á hjátrú og 
það gæti hugsanlega hafa truflað þátttakendur þegar þeir sögðust vera 
hjátrúarfullir eða ekki.  

6.2 Reynsla og hjátrú 
Þeir þátttakendur sem töldu sig ekki vera hjátrúarfulla voru meðal þeirra 
eldri sem tóku þátt í rannsókninni og reynsla þeirra getur hafa spilað inn í. 
Til eru kenningar þess efnis að hjátrú styrki sjálfstraust, að í hjátrú sé að 
finna einhvern fastan punkt sem viðkomandi hefur eða getur haft stjórn og í 
framhaldinu trúir hann því að hann geti gert betur en ella (Vyse, 1997). 
Hjátrú er þá hugsanlega það hjálpartæki sem fólk leitar til þegar það er 
ungt, óreynt og stressað.  

Það getur vel verið að fólk sé haldið ákveðinni hjátrú í upphafi ferils 
síns en svo rjátlist hún af viðkomandi. Þetta virtist vera þróunin hjá 
viðmælendum rannsóknarinnar. Möguleg ástæða er sú að þeir sem létu af 
hjátrúnni, og voru í raun svolítið á móti hjátrú, hafi velt því mikið fyrir sér 
hvernig maður getur notast við hugarþjálfun undir álagi. Sumum finnst 
einfaldlega gott að reiða sig á hjátrú og það truflar þá ekkert. Við nánari 
umhugsun má þó færa rök fyrir því að ekki sé að öllu leyti gott að treysta á 
einhverja hluti sem maður hefur enga stjórn á, þar á meðal hjátrú. Þetta 
snýst mikið um það hvernig maður hugsar undir álagi. Eins og fram kom 
getur hjátrú hjálpað til við sjálfstraust og margir þátttakendur virtust 
meðvitaðir um þá staðreynd. Þetta er okkur í raun mjög eðlislægt eins og 
vísbendingar í dúfurannsókn Skinners (1948) gefa í skyn. Við leitumst við að 
hafa stjórn á aðstæðunum og það var greinilegt að hjá flestum 
þátttakendum að raunin var sú að hjátrú þeirra átti rætur að rekja til þeirrar 
löngunar.  

Það skiptir líka máli hvernig fólk er að upplagi. Verið getur að þeir sem 
eru ekki mjög stressaðir reiði sig ekki jafn mikið á utanaðkomandi 
hjálpartæki og þeir sem eru mjög stressaðir. Þessar vangaveltur má tengja 
við tvo mjög ólíka þátttakendur í rannsókninni sem báðir hafa verið við 
mjög krefjandi aðstæður tengdar sinni í íþrótt. Anna hefur ekki trú á hjátrú 
en hinn viðurkennir að reiða sig á hjátrú. Hins vegar verður að hafa í huga 
að erfitt er að segja til um hvað er mikil hjátrú og hvað er lítil hjátrú þar sem 
viðmiðin og skilgreiningarnar eru svo huglægar.  

6.3 Busanir  
Samkvæmt Woods (2007) snúast busanir oft um að niðurlægja fólk og það 
kom fram í rannsókninni. Busanir eru þó mjög misjafnar en markmiðið er 
kannski aðallega það að ná völdum og viðhalda þeim. Í rýnihópnum varð 
fólk hissa á grófustu sögunum og fannst greinilega of langt gengið, einkum 
með tilliti til rassskellinga. Busanir virðast yfirleitt ekki vera mjög grófar en 
ávallt þannig framkvæmda að upplifun busans er frekar óþægileg eða 
honum komið í óþægilegar aðstæður. Deila má um hvort busanir séu 
vandamál í íslenskum íþróttum en vitaskuld verður fólk áhyggjufullt þegar 
sífellt fleiri sögur heyrast um það að hópar innan íþróttahreyfingarinnar séu 
að taka upp rassskellingar. Þá er spurningin hvar þetta á að stoppa og 
hvernig hægt sé að koma slíkum hefðum fyrir kattarnef. Það yrði kannski 
auðvelt ef helstu landslið okkar myndu stíga fram sem fyrirmyndir og 
fordæma slíkar athafnir. Athafnirnar eru þó ólíkar milli hópa og 
íþróttagreina og snýst þetta einnig að mestu leyti um að skemmta sér. Allir 
nema einn viðmælandi sögðu að þetta hefði einungis verið skemmtun sem 
enginn hefði hlotið skaða af. Þó skal hafa hugfast að hver og einn 
einstaklingur getur upplifað hlutina á mismunandi vegu þannig að 
ómögulegt er að segja til um hlutfall þeirra sem upplifa þetta sem 
skemmtun og hina sem gera það ekki. Samkvæmt viðmælendum mínum 
upplifa þetta flestir sem skemmtun og vilja hafa það þannig. Viðmælendur 
líta á busanir sem skemmtun innan hópsins sem hefur góð áhrif á móralinn. 
Það virðist því sem svo að busanir séu af jákvæðum toga hafi þær góð áhrif 
á liðsheildina (Van Raalte, 2007).  

Íþróttir eru mikill og gamall hluti af sögu okkar og menningin innan hans 
er einnig mikil. Hjátrú er tiltölulega auðvelt að tengja við það að róa hugann 
og þess háttar en erfiðara er að segja með vissu hvers vegna busanir hafa, 
og eru, svona algengar meðal íþróttafólks um allan heim. Það má velta því 
fyrir sér hvort þetta tengist hernaði, en busanir eru þekktar innan hersins 
þar sem þær eru notaðar til að leggja mat á hvort hermenn muni standast 
álagið sem fylgir því að fara í orrustu. Íþróttamenn fyrr á öldum hafa kannski 
sigtað út þá veikari með þessum aðferðum. Það er líka í mannlegu eðli að 
vilja hafa valdaröðun. Það verður að vera skýrt hver það er sem hefur valdið 
þó því sé ekki flaggað. Valdabarátta getur oft verið mikil innan hópíþrótta. Í 
íþróttum er nýliðum gerð grein fyrir því, í gegnum busanir, að það eru eldri 
leikmenn sem hafa valdið (Holman, 2004). Það getur reynst erfitt því liðið á 
jú, að standa saman og vinna sem ein heild, en í rauninni er þetta miklu 
flóknara. Auk þess að vilja að liðinu gangi vel erum við sífellt að leitast eftir 
persónulegri viðurkenningu. Það getur skapað togstreitu þegar fimmtán 

manns berjast um stöðu fimm manns. Íþróttamenningin getur því verið 
ógnvekjandi og því gæti fólk haldið fast í sína stöðu. Tilhneigingin gæti því 
verið sú að halda nýliðunum á mottunni svo þeir ógni ekki stöðu annarra 
innan liðsins. 
Á heildina litið er óhætt að segja að þessi rannsókn gefi til kynna að hjátrú 
og busanir á Íslandi séu í takt við erlendar rannsóknir að því leyti að þær eru 
frekar stór hluti af menningu íþrótta. Hversu mikið vandamál busanir eru 
hér á landi á tíminn hins vegar eftir að leiða betur í ljós. Þetta gefur þó 
vísbendingar um að frekari rannsóknir sé hægt að framkvæma á þessum 
vettvangi og þá væri hægt að öðlast frekari upplýsingar um hversu algengar 
busanir eru í raun. Einnig væri hægt að skoða betur rætur hjátrúar. 

6.4 Lokaorð 
Hjátrú og busanir innan íþróttamenningar hafa ekki verið mikið rannsakaðar 
hér á landi og er því hér kominn grunnur að því að vert sé að fara út í frekari 
rannsóknir. Fram hefur komið að busanir og hjátrú eru stór hluti af 
íþróttamenningunni og fróðlegt væri að sjá með frekari rannsóknum 
hvernig íþróttamenn upplifa hjátrú og busanir. Þessi rannsókn hefur því það 
gildi að veita lesendum innsýn í þennan hluta íþróttamenningar og það að 
heyra beint frá þeim sem lifa og hrærast í íþróttaheiminum hefur sögulegt 
og menningarlegt gildi. Þetta snýst um hegðun mannsins í íþróttaheiminum 
og aðstæðum sem þarf að takast á við innan hans. 

